
ᐱᒋᐊᕐᓂᖓ 
 
ᐅᖃᖅᑏ, ᖁᕕᐊᓱᒃᐳᖓ ᐊᒻᒪ ᐅᐱᒍᓱᒃᐳᖓ ᐅᖃᐅᓯᕆᓗᒋᑦ ᐅᓪᓗᒥ ᓴᖅᑭᑦᑎᔭᕆᐊᒃᓴᖅ 2006-2007-ᒧᑦ 
ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑕᖏᓐᓂᒃ ᓄᓇᕗᑦ ᒐᕙᒪᒃᑯᖏᑕ. 
 
ᐊᑕᐅᓯᕐᒥᒃ ᐅᖃᐅᓯᕐᒥᒃ ᐊᑐᕈᓐᓇᕈᒪ ᓇᓗᓇᐃᕐᓯᔾᔪᑎᒋᓇᓱᒡᓗᒋᑦ ᐊᕐᕌᒍᒋᔭᑦᑎᓐᓄᑦ ᐊᑐᕈᒫᖅᑐᓂᒃ 
ᐅᓇᐅᕗᖅ ᓂᕆᐅᖕᓂᖅ.  ᓂᕆᐅᖕᓂᖃᕐᓂᖅ ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕈᖅᐸᓪᓕᐊᓂᐊᕐᓂᑦᑎᓐᓂᒃ 
ᐃᖅᑲᓇᐃᔮᒃᓴᓂᒃ ᓴᖅᑭᑦᑎᕕᐅᔪᓐᓇᕐᒪᑦ ᐊᒻᒪ ᐱᕕᒃᓴᕆᔭᖏᓐᓂᒃ ᓄᓇᕗᒥᐅᑦ.   ᓂᕆᐅᖕᓂᐅᔪᖅ, 
ᑕᒻᒪᕐᓯᒪᖏᑦᑐᒃᑯᑦ ᑮᓇᐅᔭᓂᒃ ᐊᑐᑦᑎᐊᕐᓗᑕ, ᑕᐃᒪᓐᓇ ᓯᕗᓂᒃᓴᖃᑦᑎᐊᕐᓂᖅᓴᐅᔪᓐᓇᕐᒪᑕ ᓄᓇᕗᒥᐅᑦ. 
ᐊᒻᒪ ᓂᕆᐅᒡᓂᖃᕈᑦᑕ ᑎᑭᑦᑐᓐᓇᕋᔭᕋᑦᑎᒍ ᑕᐅᑐᓐᖑᐊᖅᑕᕗᑦ ᓯᕗᓂᒃᓴᑎᓐᓄᑦ ᓄᓇᕗᒥ ᐊᒻᒪ 
ᓄᓇᕗᒥᐅᑕᐅᔪᓄᑦ. 
 
ᐅᖃᖅᑏ, ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 2006-ᒥ ᓴᓇᔭᐅᓯᒪᕗᑦ ᑕᒪᒃᑯᐊ ᓂᕆᐅᖕᓂᐅᔪᑦ 
ᐱᓪᓚᑦᑖᓐᖑᖁᓪᓗᒋᑦ.  ᐊᑐᕐᓗᑎᒃ ᐱᕕᒃᓴᐅᓕᖅᑐᓂᒃ ᓯᕗᓂᒃᓴᒥ.  ᐊᒻᒪ ᐋᖅᑭᒡᓯᓗᑎᒃ ᑕᑎᒋᔭᐅᔪᓐᓇᖅᑐᓂᒃ 
ᐱᓕᕆᔾᔪᑎᒃᓴᓂᒃ ᓄᓇᕗᑦ ᓯᕗᓂᒃᓴᖓᓄᑦ. 
 
ᐱᓗᐊᖅᑐᒥᒃ, ᐊᑐᕈᒫᖅᑐᑦ 2006-ᒥ ᑲᔪᖏᖅᓴᐃᔾᔪᑎᖃᖅᐳᑦ ᑮᓇᐅᔭᓕᐅᕋᓱᐊᕈᑎᖃᕐᓂᐅᑉ 
ᐱᕈᖅᐸᓪᓕᐊᓂᖓᓂᒃ ᐊᒻᒪ ᐃᓂᒃᓴᖃᖁᓪᓗᒋᑦ ᓄᓇᕗᑦ ᑮᓇᐅᔭᓂᒃ ᐊᑭᓕᐅᑎᖃᕈᓐᓇᕐᓂᐊᕐᒪᑕ 
ᐱᕈᕐᓴᐃᓗᑎᒃ, ᐃᖅᑲᓇᐃᔮᑎᒍᑦ ᐊᒻᒪ ᐱᕕᒃᓴᓕᐅᕐᓂᒃᑯᑦ.  ᑮᓇᐅᔭᓂᒃ ᐊᑐᕐᓗᑎᒃ ᐃᓄᖁᑎᖏᑎᒍᑦ ᐊᒻᒪ 
ᖃᓄᐃᖏᑦᓯᐊᖅᑐᓂᒃ ᓄᓇᖃᖁᓪᓗᒋᑦ - ᑕᐃᒪᐃᑎᓪᓗᒍ ᓄᓇᕗᒥᐅᑦ ᐃᓚᐅᑦᑎᐊᕈᓐᓇᕐᓯᓂᐊᕐᒪᑕ 
ᐱᕕᒃᓴᐅᔪᓄᑦ ᓵᑦᑎᓐᓃᑦᑐᓂᒃ.  ᓴᐳᒥᒡᖠᕐᖢᓂ ᐃᓕᖅᑯᓯᑦᑎᓐᓂᒃ ᐊᒻᒪ ᐊᓐᓂᕐᓇᖅᑐᒻᒪᕆᖕᒥᒃ ᐊᕙᑎᑦᑎᓐᓂᒃ.  
ᓴᓐᖓᒃᑎᑦᑎᓪᓗᑎᒃ ᐊᖏᕐᓯᒪᓂᕆᔭᑦᑎᓐᓂᒃ ᐊᑭᓕᒃᓴᖃᖏᓪᓗᑕ ᑮᓇᐅᔭᖁᑎᑦᑎᓐᓂᒃ ᒥᐊᓂᕐᓯᑦᑎᐊᖁᓪᓗᑕ 
ᐊᒻᒪ ᑲᒪᑦᓯᐊᖅᑐᓂᒃ ᒐᕙᒪᖃᖁᓪᓗᑕ.  ᐊᒻᒪ ᑐᒃᓯᕋᕐᓯᒪᔪᑦ ᓄᑖᓄᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐃᕐᖐᓐᓇᖅ 
ᐊᐅᓚᔾᔭᒋᐊᖁᓪᓗᒋᑦ ᐋᖅᑭᒡᓯᔾᔪᑕᐅᓂᐊᖅᑐᓂᒃ ᐊᑯᓂᐊᓗᒃ ᐱᔾᔪᑕᐅᓕᖅᑐᓄᑦ ᓄᓇᕗᒥᐅᑦ ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᑮᓇᐅᔭᓂᒃ ᑐᓂᔭᐅᖃᑦᑕᕐᓂᖏᑕ ᐊᐅᓚᓂᕆᔭᖓᓂᒃ, ᐱᓕᕆᐊᒃᓴᓂᒃ ᓄᒃᑎᕆᓂᕐᒥᒃ ᐊᒻᒪ 
ᓄᑖᓂᒃ ᐋᖅᑭᒡᓯᓯᒪᓂᕐᒥᒃ ᐊᒥᖅᑳᖅᑕᐅᖁᓪᓗᒋᑦ ᑮᓇᐅᔭᓕᐅᕈᑎᐅᔪᑦ ᐃᓯᖅᐸᓪᓕᐊᔪᑦ ᓄᓇᕗᒥᓐᖔᖅᑐᓂᑦ.  
 
ᐅᖃᑦᑏ, ᐊᔾᔨᒋᔭᐅᓪᓗᑕ ᐅᑭᐅᖅᑕᖅᑐᕐᒥᐅᖃᑎᑦᑎᓐᓄᑦ, ᓈᓚᑦᑎᐊᓚᐅᖅᐳᒍᑦ ᐅᔾᔨᖅᑐᕐᖢᑕ ᑲᓇᑕᐅᑉ 
ᐊᖓᔪᖅᑳᕐᔪᐊᖓᑦ ᕼᐊᐳ ᐅᖃᓪᓚᒃᑎᓪᓗᒍ ᐊᖃᒍᑉᐸᑦ ᓂᕈᐊᖅᑕᐅᓂᐊᓕᖅᑎᓪᓗᒍ.  
ᐅᖃᐅᓯᖃᓪᓚᕆᓚᐅᖅᐳᖅ ᐱᓕᕆᔭᐅᔪᓐᓇᖅᑐᓂᒃ ᐅᑭᐅᖅᑕᖅᑐᕐᒥ ᐊᒻᒪ ᐅᖃᓚᐅᖅᑐᖅ ᐃᑲᔪᕐᓂᐊᕐᓂᕋᕐᖢᓂ 
ᐅᕙᑦᑎᓐᓂᒃ ᐱᔪᒪᔭᕗᑦ ᑎᑭᓐᓇᓱᐊᖅᑎᓪᓗᑎᒍ.  ᑖᓐᓇ ᓇᓗᓇᐃᒃᑯᑕᐅᕗᖅ ᐱᓂᐊᕐᓂᑦᑎᓐᓂᒃ 
ᓂᕆᐅᒋᔭᖏᓐᓂᒃ ᐃᓘᓐᓇᑕ ᓄᓇᕗᒥ ᐊᒻᒪ ᓄᓇᖃᖅᑐᓄᑦ ᑲᓇᑕᐅᑉ ᐅᑭᐅᖅᑕᖅᑐᐊᓂ. 
 
ᐱᖃᑎᒋᓪᓗᒋᑦ ᓯᕗᓕᖅᑎᕗᑦ ᐅᑲᓕᖅ, ᒪᓕᒐᓕᐅᖅᑎᑦ ᑲᑎᒪᔨᖏᑦ, ᐊᒻᒪ ᓄᓇᕗᒥᐅᑕᐅᔪᑦ ᓄᓇᖃᖅᑐᑦ 
ᓄᓇᕗᑦᑎᓐᓂ, ᖁᕕᐊᓱᒃᐳᖓ ᐃᓚᓯᔭᕆᐊᒃᓴᖅ ᐅᐱᒍᓱᖕᓂᑦᑎᓐᓂᒃ ᐊᖓᔪᖅᑳᕐᔪᐊᕆᓕᖅᑕᑦᑎᓐᓂᒃ ᕼᐊᐳᒥᒃ 
ᐊᒻᒪ ᓄᑖᓂᒃ ᒐᕙᒪᖁᑎᒋᓕᖅᑕᖏᓐᓂᒃ.  ᐊᒻᒪ ᒫᓐᓇ ᑐᒃᓯᕋᕐᕕᒋᓕᖅᐸᒃᑲ ᐊᒻᒪ ᒥᓂᔅᑕᐃᑦ ᑲᑎᒪᔨᖏᑦ 
ᐃᕐᖐᓐᓇᖅ ᑲᔪᓯᑎᑦᑎᖁᓪᓗᒋᑦ ᐊᖏᕐᓯᒪᓂᕆᔭᖓᓂᒃ...ᐃᖅᑲᓇᐃᔭᖃᑎᖃᖁᓪᓗᒍ ᐅᕙᑦᑎᓐᓂᒃ 
ᐱᓇᓱᐊᖅᑎᓪᓗᑕ ᐱᔪᒪᔭᑦᑎᓐᓂᒃ. 
 
ᓯᕗᓕᖅᑎᒋᔭᐅᑎᓪᓗᒍ ᓯᕗᓕᖅᑎ ᐅᑲᓕᖅ, ᓴᓐᖏᔪᒃᑯᑦ ᐱᓕᕆᔪᒪᕗᒍᑦ ᐊᑐᕐᓂᖅᓴᐅᖁᓪᓗᑕ ᑮᓇᐅᔭᑎᒍᑦ 
ᐱᕕᒃᓴᐅᒐᔭᖅᑐᓂᒃ ᓯᕗᓂᒃᓴᑦᑎᓐᓄᑦ.  ᓴᓐᖏᔪᒃᑯᓪᓗ ᐱᓕᕆᔪᒪᕗᒍᑦ ᐊᖑᒻᒪᑎᓕᖁᓪᓗᑕ ᑐᕌᒐᒃᓴᑦᑎᓐᓂᒃ 
ᐊᒻᒪ ᓯᕗᓪᓕᐅᑎᔭᐅᓯᒪᔪᓂᒃ ᐱᓇᓱᐊᖅᑕᕗᑦᑎᓐᓂ, ᐱᓪᓚᑦᑖᕈᕐᓂᐊᕐᒪᑕ ᓂᕆᐅᒋᔭᐅᔪᑦ ᐊᒻᒪ 
ᑕᐅᑐᓐᖑᐊᖅᑕᐅᔪᑦ ᐱᔭᐅᓂᐊᖅᑐᒋᔭᐅᓪᓗᑎᒃ ᓄᓇᕗᒥᐅᓄᑦ, ᐊᒻᒪ ᐃᓂᖃᖅᑎᓕᕐᓗᒍ ᓄᓇᕗᑦ 
ᑲᔪᓯᑎᑦᑎᓂᒃᑯᑦ ᓯᕗᒧᐊᒃᓯᒪᓂᖃᑦᑎᐊᖅᑐᒥᒃ ᓯᕗᓂᒃᓴᑦᑎᓐᓂ.  ᐊᒡᓱᕈᕐᖢᑕ ᐱᓕᕆᔪᒪᕗᒍᑦ 
ᑎᑭᓐᓇᓱᐊᖅᑎᓪᓗᑎᒍ ᑐᕌᒐᒃᓴᕗᑦ ᓴᓇᑎᓪᓗᑕ ᓴᓐᖏᔪᒥᒃ ᐊᒻᒪ ᐃᒻᒥᓂᕐᓱᓕᖅᑐᒥᒃ ᓄᓇᕗᖃᕐᓂᕐᒥᒃ. 

2006. ᐃᖅᑲᓇᐃᔮᕆᓗᒋᑦ ᑕᐃᒃᑯᐊ ᐱᓂᐊᕐᓱᒋᔭᐅᓪᓗᑎᒃ ᑕᐅᑐᓐᖑᐊᖅᑕᐅᔪᓄᑦ ᐱᓪᓚᑦᑖᓐᖑᖁᓪᓗᒋᑦ - 
ᐱᓪᓚᑖᓐᖑᖁᓪᓗᒋᓪᓗ ᓂᕆᐅᒋᔭᕗᑦ ᓯᕗᓂᒃᓴᒧᑦ - ᓯᕗᒧᑦ ᓅᑉᐸᓪᓕᐊᔾᔪᑎᒋᓗᒋᑦ ᑮᓇᐅᔭᖅᑐᕈᑎᒃᓴᓄᑦ 
ᐊᑐᕈᒫᖅᑐᑦ 2006-ᒧᑦ. 
 
ᐱᓕᕆᐊᖃᕐᓂᖅ ᑮᓇᐅᔭᓕᕆᓐᓇᐅᑉ ᐃᓗᐊᓂ ᑲᒪᑦᓯᐊᕆᐊᖃᕐᓂᑦᑎᓐᓂᒃ 
 
ᐅᖃᖅᑏ, ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 2006-ᒥ ᓇᓗᓇᐃᕐᓯᕗᑦ ᐊᖏᕐᓯᒪᓂᕆᔭᑦᑎᓐᓂᒃ 
ᑮᓇᐅᔭᓕᕆᓐᓇᐅᑉ ᐃᓗᐊᓂ ᑲᒪᑦᓯᐊᖁᓪᓗᑕ ᐊᒻᒪ ᑮᓇᐅᔭᕗᑦ ᐊᑐᖅᑕᐅᖁᓪᓗᒋᑦ ᑕᒪᒃᑯᓇᓂ 
ᐱᒻᒪᕆᐅᑎᐅᓂᖏᓐᓄᑦ ᓴᖅᑭᑦᑎᓂᐊᖅᑐᓂᒃ ᐱᐅᓂᖅᐹᖑᔪᓂᒃ ᓯᕕᑐᔪᒧᑦ ᐃᑲᔪᕈᑕᐅᓂᐊᖅᑐᓂᒃ 
ᓄᓇᕗᒥᐅᑕᓕᒫᓄᑦ. 
 
ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᓂ 2006-ᒧᑦ, ᐃᒪᓐᓇᐃᓕᐅᕐᓂᐊᖅᐳᒍᑦ: 
 
 ᐊᑭᓕᐅᑎᖃᕐᓗᑕ $873-ᓂᒃ ᐱᔨᑦᓯᕈᑎᒋᔭᐅᓗᑎᒃ ᐊᑑᑎᖃᓪᓚᕆᒃᑐᓄᑦ ᐱᓕᕆᔾᔪᑎᓄᑦ ᐊᒻᒪ 

ᐱᔨᑦᓯᕋᕈᑎᓄᑦ ᓄᓇᕗᒥᐅᓄᑦ, ᐊᖏᒡᓕᒋᐊᕐᓯᒪᓪᓗᑎᒃ ᑖᒃᑯᐊ 3.4 ᐳᓴᓐᒥᒃ ᐃᓗᐊᓂ 2005-06-ᒥ. 
 ᑮᓇᐅᔭᓂᒃ ᐊᑐᕐᓂᐊᖅᐳᒍᑦ $103.5 ᒥᓕᐊᓐᓂᒃ ᐱᓪᓗᐊᑕᐅᓂᖏᓐᓄᑦ ᐊᑭᑐᔫᑎᓄᑦ 

ᐱᓕᕆᔾᔪᑎᒃᓴᐅᔪᓄᑦ. 
 ᐊᒻᒪ ᓂᕆᐅᒃᑐᒍᑦ ᐱᓂᐊᖅᓱᒋᓪᓗᑕ ᐅᖓᑖᓂ ᐱᓕᐊᓐ ᑖᓚᐃᑦ ᑲᑎᓪᓗᒋᑦ ᑮᓇᐅᔭᐃᑦ 

ᐃᓯᖅᐸᓪᓕᐊᔪᑎᒍᑦ, ᑖᓐᓇ ᐊᖏᒡᓕᒋᐊᖅᑐᖅ 2.5 ᐳᓴᑐᐃᓐᓇᕐᒥᒃ. 
 
ᑕᐃᒪᐃᓐᓂᖓᓄᑦ, ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 2006-ᒥ ᓇᓚᐅᑦᑖᕐᓯᒪᕗᑦ ᐊᐅᓚᔾᔪᑎᓄᑦ ᐊᑐᖅᑐᒃᓴᑦ 
ᐊᑭᓕᒃᓴᖃᕐᓂᐊᕐᓂᖏᓐᓂᒃ $7.6 ᒥᓕᐊᓐᓂᒃ 2006-07-ᒥ. 
 
ᐅᖃᖅᑏ, ᓄᓇᕗᑦ ᐅᓄᖅᑐᓂᒃ ᐊᒡᓱᕈᕐᓇᖅᑐᓂᒃ ᓵᓐᖓᒃᓯᖕᒪᑦ.  ᑭᐅᓇᓱᐊᖅᑎᓪᓗᒋᑦ ᑕᒪᒃᑯᐊ ᐊᒡᓱᕈᕐᓇᖅᑐᑦ, 
ᐊᑕᐅᑎᒃᑯᓪᓗ, ᓯᕗᒧᐊᒃᑎᓐᓇᓱᐊᕐᓗᒋᑦ ᐊᖏᕐᓯᒪᓂᕆᔭᕗᑦ ᑮᓇᐅᔭᓕᕆᓐᓇᐅᑉ ᐃᓗᐊᓂ ᑮᓇᐅᔭᓂᒃ 
ᑲᒪᑦᑎᐊᕈᒪᓪᓗᑕ ᐱᔭᕐᓂᕐᓂᐊᖏᑦᑐᖅ ᐃᒡᓗᒌᑦᑎᐊᖅᑎᓐᓇᓱᐊᕐᓗᒋᒃ.  ᐱᔭᕐᓂᖏᑦᑐᓂᒃ 
ᐃᓱᒪᓕᐅᕈᑎᖃᕆᐊᖃᕐᓂᐊᖅᑐᒍᑦ. ᐱᔾᔪᑎᒋᓪᓗᒍ ᐅᓪᓗᒥᐅᓕᖅᑐᖅ ᖃᓂᒋᔭᖏᓐᓃᑦᑐᑦ 82 ᐳᓴᓐᖏᑦ 
ᑮᓇᐅᔭᐃᑦ ᐃᓯᖅᐸᓪᓕᐊᔪᑦ ᐱᖃᑦᑕᕋᑦᑎᒍ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᖅᑯᑎᒋᓪᓗᒋᑦ ᓄᓇᕗᑦ ᑮᓇᐅᔭᒃᓂ 
ᑲᓇᑕᐅᑉ ᒐᕙᒪᒃᑯᖏᓐᓂᑦ ᑐᓂᔭᐅᓂᖏᑕ ᐋᖅᑭᒡᓯᒪᓂᕆᔭᖓᑦ.  ᒪᓕᒐᓕᐅᖅᑎᐅᖃᑕᐅᓪᓗᓯ ᑐᑭᓯᑎᐊᖅᐳᓯ, 
ᐊᔭᐅᖅᑐᐃᓇᓱᒃᑲᓗᐊᖅᑎᓪᓗᑕ ᐱᕈᖅᐸᓪᓕᐊᒻᒪᕆᒃᑐᓂᒃ ᓄᓇᕗᑦ ᑭᓐᖒᒪᔭᖏᓐᓂᒃ, ᑲᓇᑕᐅᑉ ᒐᕙᒪᒃᑯᖏᑦ 
ᒪᓕᒐᖅᑎᒍᑦ ᐋᖅᑭᒡᓯᑐᐃᓐᓇᕐᓯᓯᒪᖕᒪᑕ ᑭᒡᓕᓕᐊᕆᔭᐅᓯᒪᔪᒥᒃ 3.5 ᐳᓴᓐᒥᒃ ᐊᑐᖅᑕᐅᓂᐊᖅᑐᓂᒃ 
ᐱᕈᖅᐸᓪᓕᐊᔾᔪᑎᖏᓐᓄᑦ ᑮᓇᐅᔭᖅᑖᕆᕙᒃᑕᑦᑕ.  ᑕᐃᒪᐃᓐᓂᖓᓄᑦ, ᐊᑭᓕᕐᓯᔪᓐᓇᐃᓕᕙᓪᓕᐊᕗᒍᑦ 
ᐊᑭᓕᒃᓴᓂᒃᑕᐃᑎᓪᓗᑕ ᐊᖏᓂᖅᓴᓂᒃ ᐊᒻᒪ ᐊᑦᑕᕐᓈᕿᖁᓇᒋᑦ ᑮᓇᐅᔭᖁᑎᕗᑦ ᐊᒻᒪ ᑮᓇᐅᔭᓕᐅᕈᑎᒃᓴᐅᔪᑦ 
ᓯᕗᓂᒃᓴᒥ. 
 
ᐅᖃᖅᑏ, ᑕᒪᓐᓇ ᐊᑦᑕᕐᓈᕿᑎᑦᑎᓂᖅ ᑮᓇᐅᔭᖁᑎᑦᑎᓐᓂᒃ ᐊᑐᕈᓇᕋᔭᖏᒻᒪᕆᒃᑲᑦᑎᒍ. 
 
ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 2006-ᒥ ᓇᓗᓇᐃᕐᓯᓯᒪᕗᑦ ᑭᓐᖒᒪᓂᑦᑎᓐᓂᒃ ᓯᓚᑐᓴᒡᓗᑕ 
ᓂᕈᐊᖠᖃᑦᑕᕆᐊᖃᕐᓂᐊᕐᓂᑦᑎᓐᓂᒃ - ᑖᒃᑯᐊ ᓂᕈᐊᖅᑕᐅᔪᑦ ᑲᔪᖏᖅᓴᐃᔾᔪᑎᖃᕐᓗᑎᒃ 
ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕙᓪᓕᐊᑎᑦᑎᓂᕐᒥᒃ, ᐅᓄᕐᓯᒋᐊᓗᒋᑦ ᑮᓇᐅᔭᐃᑦ ᐊᑐᖅᐸᒃᑕᕗᑦ 
ᐃᓄᖁᑎᒋᔭᑦᑎᓐᓄᑦ ᑭᓇᒃᑯᑐᐃᓐᓇᕐᓄᑦ, ᖃᓄᐃᖏᑦᓯᐊᖁᓪᓗᒋᑦ ᓄᓇᓕᐅᔪᑦ, ᐊᒻᒪ ᐱᑖᖁᓪᓗᒋᑦ 
ᐊᑐᕆᐊᖃᒻᒪᕆᒃᑐᓂᒃ ᓄᓇᓕᖕᓄᑦ ᐊᐅᓚᑦᓯᔾᔪᑎᒃᓴᐅᒐᔭᖅᑐᓂᒃ.  ᐊᒻᒪ ᑮᓇᐅᔭᓂᒃ ᐊᑐᕐᓂᖏᑎᒍᑦ 
ᕿᑐᕐᖏᐅᖅᑎᑦᑎᓗᑎᒃ ᐊᑐᖅᑕᐅᓂᐊᖅᑐᑎᒍᑦ ᐊᓯᐅᔨᖁᓇᒋᑦ ᐃᓕᖅᑯᓯᕗᑦ ᐊᒻᒪ ᐃᓂᖃᕐᓂᕆᔭᕗᑦ 
ᓄᓇᕗᒥᐅᑕᐅᓪᓗᑕ ᓯᕗᓂᒃᓴᑎᓐᓂ. 

ᐊᖏᕐᓯᒪᓂᕆᔭᕗᑦ ᑮᓇᐅᔭᓕᕆᓐᓇᐅᑉ ᐃᓗᐊᓂ ᑮᓇᐅᔭᓂᒃ ᑲᒪᑦᓯᐊᕐᓂᒃᒥ ᑎᑭᐅᑎᓯᒪᕗᖅ 
ᐊᐅᓚᔾᔪᑎᖏᓐᓄᑦ ᒐᕙᒪᕆᔭᑦᑕ. 
 
ᓄᓇᕗᒥᐅᑦ ᓂᕆᐅᖕᓂᖃᕐᒪᑕ ᒐᕙᒪᒥᖕᓂᒃ ᐱᓕᕆᑦᑎᐊᕈᓐᓇᕐᓂᐊᕋᓱᒋᓪᓗᒋᑦ.  ᓂᕆᐅᕕᐅᓯᒪᒐᑦᑕ 
ᒥᐊᓂᕐᓯᖁᔭᐅᓪᓗᑕ ᐱᓕᕆᐊᓂᒃ ᑲᒪᑦᓯᐊᕐᓗᑕ, ᒪᑐᐃᖓᑦᓯᐊᕐᓗᑕ ᐊᒻᒪ ᓵᑕᒃᓴᐅᑦᑎᐊᕈᓐᓇᖁᓪᓗᑕ, ᐊᒻᒪ 
ᐊᑐᑦᑎᐊᕐᓗᒋᑦ ᐃᓘᓐᓇᖏᑦ ᑕᐃᒃᑯᐊ ᑮᓇᐅᔭᐃᑦ ᐊᑐᐃᓐᓇᕈᖅᑕᐅᓯᒪᔪᑦ ᐱᖁᑎᒋᔭᑦᑎᓐᓂᑦ.  ᒐᕙᒪᐅᓪᓗᑕ, 
ᐊᒡᓱᕈᕐᖢᑕ ᐱᓕᕆᔪᒪᓂᖃᖅᐳᒍᑦ ᐊᖑᒻᒪᑎᖁᓪᓗᑕ ᑖᒃᑯᓄᖓ ᓂᕆᐅᒋᔭᐅᔪᓄᑦ. 
 
ᐊᕐᕌᒍᒋᔭᑦᑎᓐᓂ, ᑲᔪᓯᑦᑎᓂᐊᖅᐳᒍᑦ ᐅᓄᑲᓪᓚᒃᑐᓂᑦ ᐱᒋᐊᕈᑎᐅᓂᐊᖅᑐᓂᒃ ᓴᓇᔭᐅᓯᒪᔪᑦ 
ᓄᑖᕈᕆᐊᖁᓪᓗᒋᑦ ᐊᐅᓚᑦᓯᓂᑦᑎᓐᓄᑦ ᐱᖅᑯᓯᕆᔭᐅᔪᑦ, ᓴᓐᖓᒃᑎᑉᐹᓪᓕᕐᓗᒋᑦ ᑮᓇᐅᔭᐃᑦ 
ᐊᐅᓚᑕᐅᓂᖏᓐᓄᑦ ᐱᖁᔭᕐᔪᐊᑦ, ᓇᓗᓇᐃᖅᑕᐅᑦᑎᐊᒃᑲᓐᓂᕐᓗᑎᒃ ᑲᒪᒋᔭᒃᓴᕗᑦ ᐊᒻᒪ ᓵᑕᒃᓴᐅᓂᖏ 
ᒥᓂᔅᑕᐃᑦ ᐊᒻᒪ ᐊᖓᔪᖅᑲᐅᑎᐅᓪᓗᑎᒃ ᐃᖅᑲᓇᐃᔭᖅᑎᒋᔭᖏᑦ ᒐᕙᒪᒃᑯᑦ, ᐱᐅᓯᒋᐊᓗᒋᑦ ᒪᓕᒐᕆᔭᖏᑦ 
ᓵᖅᑭᔮᑦᑎᐊᕆᐊᖃᕐᓂᖏᑦ ᒐᕙᒪᒃᑯᑦ ᑎᒥᖁᑎᒋᔭᖏᑦ ᑯᐊᐳᕆᓴᐅᔪᑦ, ᐊᒻᒪ ᑲᔪᓯᑦᑎᐊᖁᓪᓗᒋᑦ ᑕᒪᒃᑯᐊ 
ᐊᑑᑎᖃᓪᓚᕆᒃᑐᑦ ᑐᓴᒐᒃᓴᐅᔪᑦ ᐃᖅᑲᓇᐃᔭᕐᓂᐅᑉ ᒐᕙᒪᒃᑯᑦᑕ ᐃᓗᐊᓂ ᐊᒻᒪ ᒪᓕᒐᓕᐅᖅᑎᑦ ᑲᑎᒪᔨᖏᑕ 
ᐃᓗᐊᓂ ᐊᑐᐃᓐᓇᐅᑎᑕᐅᓂᖏᑦ. 
 
ᐱᕈᕐᓴᐃᓂᖅ ᓄᓇᕗᒥ ᑮᓇᐅᔭᓕᐅᕈᑕᐅᓇᓱᐊᖅᑐᓂᒃ 
 
ᐅᖃᖅᑏ, ᑲᔪᓯᑎᑦᑎᑎᓪᓗᑕ ᓴᓐᖏᔪᒃᑯᑦ ᐊᖏᕐᓯᒪᓂᕆᔭᑦᑎᓐᓂᒃ ᑮᓇᐅᔭᓕᕆᓐᓇᐅᑉ ᐃᓗᐊᓂ ᑮᓇᐅᔭᓂᒃ 
ᑲᒪᑦᓯᐊᕈᒪᓂᕆᔭᕗᑦ ᓯᕗᓪᓕᖅᐹᖑᓪᓗᓂ ᓅᑉᐸᓪᓕᐊᓂᕗᖅ ᐃᒻᒥᓂᕿᓂᕐᒧᑦ ᐊᒻᒪ ᓄᖑᑦᓯᕙᓪᓕᐊᖏᓪᓗᑎᒃ 
ᓯᕗᓂᒃᓴᖃᑦᓯᐊᕐᓂᕐᒧᑦ.  ᑭᓯᐊᓂᓕ ᐊᑐᖁᓪᓗᑕ ᐊᑭᑐᔪᑎᒍᑦ ᓯᕗᓂᒃᓴᑦᑎᓐᓂ ᐱᕕᒃᓴᐅᔪᓂᒃ, ᒐᕙᒪᕆᔭᕗᑦ 
ᐱᓕᕆᔭᕆᐊᖃᕐᒪᑕ ᓴᖅᑭᑦᑎᓗᑎᒃ ᐊᑭᑦᑐᕋᐅᑎᓂᖃᖅᑐᒥᒃ ᐱᔅᓇᓯᐅᔪᓂᒃ ᐊᒻᒪ ᑎᓕᐅᕆᓗᑎᒃ ᑮᓇᐅᔭᓂᒃ 
ᐊᑐᖁᓪᓗᒋᑦ ᕿᑐᕐᖏᐅᖅᑎᓪᓗᒋᑦ ᓄᓇᕗᑦᑕ ᐃᓗᐊᓂ. 
 
ᐊᑯᓂᓗᐊᖅ, ᓄᓇᕗᑦ ᑮᓇᐅᔭᓕᐅᕈᑎᒋᓇᓱᐊᖅᑕᖏᑦ ᐊᐅᓚᑕᐅᖃᑦᑕᕐᓯᒪᓕᕐᒪᑕ ᒐᕙᒪᒃᑯᑦ ᑮᓇᐅᔭᓂᒃ 
ᐊᑐᕐᓂᖏᑎᒍᑦ.  ᑕᑯᓯᒪᕙᕗᑦ ᐊᒃᑐᐃᓯᒪᓂᕆᔭᖓᓂᒃ ᐊᕐᕌᒍᒋᔭᑦᑎᓐᓂ ᐊᑐᕈᒫᖅᑐᑎᒍᑦ.  ᑭᓯᐊᓂᓕ 
ᐱᓕᕆᒋᐊᖏᒃᑯᑦᑕ ᒥᒡᓕᒋᐊᖁᓪᓗᒋᑦ ᑕᑎᖃᕐᓂᕆᔭᕗᑦ ᒐᕙᒪᒃᑯᑦ ᐊᑭᓕᐅᑎᖏᓐᓂᒃ, ᑕᐃᒪᓐᖓᑦ 
ᓯᕗᓂᒃᓴᓄᑦ ᑎᒍᒥᐊᖅᑕᐅᒐᔭᖅᐳᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᓇᖕᒥᓂᕆᖏᓪᓗᑎᒍ.  ᑕᐃᒪᓐᓇᐃᑦᑐᒥᒃ 
ᓯᕗᓂᒃᓴᖃᕈᒪᖏᓐᓇᑦᑕ ᓄᓇᕗᒥ ᐊᒻᒪ ᓯᕗᕚᕆᔪᒫᖅᑕᕗᑦ ᓄᓇᕗᒥᐅᖑᓪᓗᑕ. 
 
ᓄᓇᕗᑦ ᓯᕗᓂᒃᓴᖓ ᑐᓐᖓᕕᖃᕐᒪᑦ ᐅᓄᕐᓂᖅᓴᐅᔪᓂᒃ ᐊᔾᔨᒌᖏᑦᑐᓂᒃ ᑮᓇᐅᔭᓕᐅᕈᑎᒃᓴᐅᔪᓂᒃ, 
ᓴᓇᓇᓱᐊᖅᑎᓪᓗᒋᑦ ᓯᕕᑐᔪᒧᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐊᑦᑕᕐᓇᖅᑐᒦᖁᓇᑕ ᐊᒻᒪ ᓴᖅᑭᑦᑎᖁᓪᓗᑕ 
ᓇᓛᒎᖅᑐᒃᑯᑦ ᐱᔭᐅᔪᒪᓕᕐᓂᐊᖅᑐᒥᒃ ᐱᔅᓇᓯᐅᔪᓄᑦ ᐊᒻᒪ ᐱᓕᕆᕕᒡᔪᐊᖃᖅᑐᓂᒃ ᓄᓇᕗᒥᒃ ᑕᑯᓐᓇᕐᓗᑎᒃ 
ᑮᓇᐅᔭᓂᒃ ᐱᕈᕐᓴᐃᕕᑦᑎᐊᕙᐅᓂᖓᓂᒃ ᐊᒻᒪ ᐱᓕᕆᐊᖃᕐᓂᕐᒥᒃ ᐱᔅᓇᓯᖏᑎᒍᑦ. 
 
ᑖᓐᓇ ᐱᔾᔪᑎᒋᓪᓗᒍ, ᒐᕙᒪᕗᑦ ᐊᐅᓚᔾᔭᐃᒋᐊᕐᓂᐊᖅᑐᑦ ᐅᓄᑲᓪᓚᒃᑐᓂᒃ ᐱᒻᒪᕆᐅᑎᐅᔪᓂᒃ ᐱᒋᐊᕈᑕᐅᔪᓂᒃ 
ᐊᕐᕌᒍᒋᔭᑦᑎᓐᓂ. 
 
ᓯᕗᓪᓕᖅᐹᒥ, ᒐᕙᒪᕗᑦ ᐱᒻᒪᕆᐅᔪᒃᑯᑦ ᐊᓪᓗᕆᐊᕐᓂᐊᖅᑐᖅ ᑲᔪᓯᑎᑕᐅᖁᓪᓗᒋᑦ 
ᐊᑭᑦᑐᕋᐅᑎᕕᐅᔪᓐᓇᕐᓂᐊᕐᒪᑦ ᑖᒃᓯᔭᕈᑎᒋᔭᐅᔪᓄᑦ ᐊᒻᒪ ᑲᔪᖏᖅᓴᐃᓗᓂ ᑮᓇᐅᔭᓕᐅᕈᑕᐅᓇᓱᐊᖅᑐᓄᑦ 
ᐱᕙᓪᓕᐊᑎᑦᑎᓂᕐᒥ ᓄᓇᕗᒥ. 
 
ᖁᕕᐊᓱᒃᑐᖓ ᑐᓴᖅᑎᑦᑎᔭᕆᐊᒃᓴᖅ ᐅᓪᓗᒥ, ᐱᒋᐊᕐᓗᒍ ᐄᑉᐳ 1, 2006-ᒥ, ᒐᕙᒪᕗᑦ ᓴᓇᓂᐊᓕᖅᑐᑦ 
ᓄᑖᒥᒃ ᐊᖅᑯᑎᐅᖏᑦᑐᒃᑯᑦ ᐅᕐᓱᐊᓗᐃᑦ ᐊᑐᖅᑕᐅᕙᖕᓂᖏᓐᓄᑦ ᑖᒃᓯᔭᕈᑎᑎᒍᑦ ᐅᑎᖅᑐᓴᓕᐅᕈᑎᓂᒃ 



 4

ᐱᓕᕆᔾᔪᑕᐅᓂᐊᖅᑐᓂᒃ ᐅᑯᓄᖓ ᐳᓚᕋᑦᑐᓕᕆᓂᕐᒧᑦ, ᐊᖑᓇᓱᖕᓂᒃᑯᑦ ᐊᒻᒪ ᐊᖑᓇᓱᒋᐊᖅᑎᑦᑎᓂᒃᑯᑦ, 
ᐃᖃᓪᓕᐊᕐᓂᒃᑯᑦ, ᐊᒻᒪ ᐅᔭᕋᖕᓂᐊᕐᓂᒃᑯᑦ. 
 
ᐅᖃᖅᑏ, ᑖᓐᓇ ᐱᒋᐊᕈᑕᐅᔪᖅ ᐊᑑᑎᖃᒻᒪᕆᒃᐳᖅ ᑲᔪᓯᑎᖁᓪᓗᒋᑦ ᑲᒻᐸᓂᐅᔪᑦ ᐱᓕᕆᐊᖃᖅᑐᑦ ᕿᓂᕐᓂᕐᒥᒃ 
ᐊᒻᒪ ᐱᕙᓪᓕᐊᑎᑦᓯᓂᕐᒥᒃ ᐱᔅᓇᓯᐅᔪᑦ ᑕᑯᓐᓇᖁᓪᓗᒋᑦ ᓄᓇᕗᑦ ᐱᔅᓇᓯᖃᕐᕕᑦᑎᐊᕙᐅᓂᖓᓂᒃ.  
ᖃᐅᔨᒪᔪᒍᑦ ᐅᓄᖅᑐᑦ ᑲᓇᑕᒥᐅᑦ ᐊᔪᕐᓴᖏᑦᑎᐊᕐᒪᑕ ᓄᓇᒥᐅᑕᓂᒃ ᐱᕈᒃᑲᓐᓂᕈᓐᓇᖅᑐᓂᒃ ᐊᒻᒪ 
ᐱᕈᒃᑲᓐᓂᕈᓐᓇᖏᑦᑐᓂᒃ.  ᑕᐃᒪᓐᓇ ᐊᑭᓴᖅᑐᐃᔪᓂᒃ ᑖᒃᓯᔭᐃᓂᕐᒧᑦ ᐊᕙᑎᖃᖅᑎᓐᓇᑕ ᐊᒻᒪ 
ᐅᑎᖅᑐᒃᓴᓕᐅᖃᑦᑕᖏᒃᑯᑕ ᐱᓕᕆᐊᑎᒍᑦ ᑖᒃᑯᑎᑐᑕ, ᑕᒪᒃᑯᐊ ᕿᓂᖅᑎᐅᔪᑦ ᐊᒻᒪ ᐱᕙᓪᓕᐊᑎᑦᓯᒐᓱᐊᖅᑎᑦ 
ᑲᒻᐸᓂᐅᔪᑦ ᓂᕈᐊᖃᑦᑕᓕᕋᔭᕐᒪᑕ ᐊᓯᑦᑎᓐᓂᒃ ᑮᓇᐅᔭᓂᒃ ᐱᕈᖅᓴᐃᔾᕕᒋᔪᒪᔭᖏᓐᓂᒃ. 
 
ᑕᐃᒪᓐᓇᐃᓕᔭᕆᐊᖃᖏᓐᓇᑦᑕ ᐊᒻᒪ ᑕᐃᒪᐃᓕᑎᑦᓯᓂᐊᖏᑦᑐᒍᑦ.  ᐊᒡᓱᕈᕐᖢᑕ ᐱᓕᕆᔪᒪᒐᑦᑕ 
ᐊᑭᑦᑐᕋᐅᑎᕕᐅᔪᓐᓇᕐᓗᑕ.  ᐱᔪᒪᒻᒪᕆᒃᑭᕗᒍᑦ ᐊᑭᑐᔪᓄᑦ ᐊᑐᕈᒪᓪᓗᑕ ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ 
ᐱᕈᖅᐸᓪᓕᐊᓂᕐᒧᑦ ᐱᕕᒃᓴᐅᔪᓄᑦ ᐱᓪᓗᐊᑕᐅᓂᖏᓐᓂᒃ ᑮᓇᐅᔭᓕᐅᕈᑎᖃᕋᓱᐊᕐᕕᑦᑕ - 
ᕿᓂᕐᓂᑐᐃᓐᓇᐅᖏᑦᑐᒃᑯᑦ ᐊᒻᒪ ᐱᕙᓪᓕᐊᑎᑦᓯᓂᑐᐃᓐᓇᐅᖏᑦᑐᒃᑯᑦ ᑭᓯᐊᓂ ᐳᓚᕋᖅᑐᓕᕆᓂᒃᑯᓪᓗ, 
ᐊᖑᓇᓱᖕᓂᒃᑯᓪᓗ ᐊᒻᒪ ᐊᖑᓇᓱᒋᐊᖅᑎᑦᓯᓂᒃᑯᑦ, ᐃᖃᓪᓕᐊᕐᓂᒃᑯᑦ ᐊᒻᒪ ᐅᔭᕋᖕᓂᐊᕐᓂᒃᑯᑦ.  ᑕᐃᒪᓐᓇ 
ᐱᓕᕆᔪᒪᒻᒪᕆᒃᐳᒍᑦ ᐃᑲᔪᖅᑐᐃᓗᑕ ᑮᓇᐅᔭᓕᐅᕈᑎᖃᕋᓱᐊᕐᓂᑦᑎᓐᓄᑦ ᐱᕈᖅᐸᓪᓕᐊᓂᐅᔪᓂᒃ 
ᐃᑲᔪᖅᑐᐃᔾᔪᑕᐅᓂᐊᕐᒪᑕ ᓄᓇᖠᐅᔪᓂᒃ ᓄᓇᕗᓕᒫᒥᑦᑐᓂᒃ. 
 
ᐅᖃᖅᑏ, ᑖᒃᑯᐊ ᐅᕐᓱᐊᓗᖕᒧᑦ ᑖᒃᓯᑎᒍᑦ ᐅᑎᖅᑐᒃᓴᐅᔪᑦ ᓇᓚᒎᖅᑐᒃᑯᑦ ᑐᓴᖅᑕᐅᑦᑎᐊᕐᓂᐊᖅᐳᑦ 
ᐱᓕᕆᕕᖃᐅᖅᑐᓄᑦ ᑮᓇᐅᔭᐅᕋᓱᐊᕐᓂᒃᑯᑦ.  ᑭᓯᐊᓂᓕ ᑐᓴᕈᒥᓇᖅᑐᑦ ᑎᑭᓯᒪᖏᒻᒪᑕ ᐱᔅᓯᓇᓯᑐᐊᓄᑦ ᐊᒻᒪ 
ᐱᓕᕆᕕᑐᐊᖑᔪᓄᑦ.  ᒐᕙᒪᕗᑦ ᑐᑭᓯᒪᑦᑎᐊᖅᑐᖅ ᐊᑭᑐᔫᑕᐅᓂᖏᓐᓂᒃ ᐆᒻᒪᖅᑯᑎᑦ ᐊᒃᑐᐃᖃᑦᑕᕐᓂᖓᓂᒃ 
ᐱᔅᓇᓯᐅᔪᒥᒃ ᐊᒻᒪ ᐱᕈᖅᐸᓪᓕᐊᔾᔪᑎᒋᔪᓐᓇᖅᑕᖓᓂᒃ ᐊᒻᒪᓗ ᑮᓇᐅᔭᓕᐅᕈᑎᒋᓇᓱᐊᖅᑕᑦᑕ 
ᐱᕈᖅᐸᓪᓕᐊᔾᔪᑎᒋᔪᓐᓇᖅᑕᖓᓂᒃ.  ᐊᒃᑐᐃᖃᑦᑕᕐᒥᔪᑦ ᓄᓇᕗᒥᐅᑕᐅᔪᓂᒃ ᐊᑐᓂ.  ᐃᓚᖓᑦ ᐱᐅᓯᐅᔪᖅ 
ᑮᓇᐅᔭᓕᐅᕈᑎᒋᓇᓱᐊᖅᑕᕗᑦ ᓅᑉᐸᓪᓕᐊᖁᓪᓗᒋᑦ ᑐᕌᕐᕕᒃᓴᖓᓄᑦ, ᐊᒻᒪ ᑲᔪᓯᑎᑦᑎᓗᑕ ᐃᖅᑲᓇᐃᔮᒃᓴᓂᒃ 
ᑲᔪᖏᖅᓴᐃᔾᔪᑎᖃᕐᓂᑦᑎᓐᓂᒃ ᐊᒻᒪ ᐱᓯᒪᓰᓐᓇᕐᓂᕐᒥᒃ ᐃᖅᑲᓇᐃᔭᖅᑎᒻᒪᕆᐅᔪᓂᒃ ᐊᒻᒪ ᐱᓕᕆᔨᒻᒪᕆᐅᔪᓂᒃ, 
ᑕᐃᒪᓐᓇᐃᑦᑐᒪᒍᑦᑕ ᑮᓇᐅᔭᓂᒃ ᐅᓄᕐᓂᖅᓴᐅᔪᓂᒃ ᕿᒪᐃᔭᕆᐊᖃᕋᔭᕋᑦᑕ ᐃᒃᐱᐊᕐᔪᖏᓐᓄᑦ ᓄᓇᕗᒥᐅᑦ. 
 
ᑕᐃᒪᓐᓇ ᖁᕕᐊᓱᒃᐳᖓ ᑐᓴᖅᑎᑦᑎᔭᕆᐊᒃᓴᖅ ᐅᓪᓗᒥ ᑖᒃᑯᐊ ᓄᓇᕗᒥ ᐃᑯᒻᒪᖅᑯᑎᓄᑦ ᐃᑲᔪᕈᑎᐅᔪᓄᑦ 
ᐱᓕᕆᔾᔪᑕᐅᔪᖅ ᑲᔪᓰᓐᓇᕐᓂᐊᖅᑐᖅ.  ᑖᓐᓇᓗ ᐱᓕᕆᔾᔪᑕᐅᔪᖅ ᐊᑭᓕᖅᓯᖃᑦᑕᖅᐳᑦ ᐃᑯᒻᒪᖅᑯᑎᑦ 
ᐊᑭᖏᓐᓂᒃ ᑕᒪᒃᑯᓄᖓ ᐊᑐᖅᑐᐅᔪᓄᑦ ᐊᒻᒪ ᐊᐅᓚᔾᔪᑎᖏᓐᓄᑦ ᒥᑭᔫᑎᑦ ᐱᔅᓇᓯᐅᔪᑦ.  ᐊᒻᒪ 
ᑕᑯᒃᓴᐅᑎᑦᑎᑦᑎᐊᖅᑐᖅ ᐊᖏᕐᓯᒪᓂᕆᔭᑦᑎᓐᓂᒃ ᐊᑐᐃᓐᓇᐅᑎᑦᑎᔪᒪᓪᓗᑕ ᐃᑯᒻᒪᖅᑯᑎᑦ ᐊᑭᑐᓗᐊᖏᓪᓗᒋᑦ 
ᓄᓇᕗᒥᐅᑕᐅᔪᓄᑦ. 
 
ᖄᒃᑲᓐᓂᐊᒍᓪᓗ, ᐅᖃᖅᑏ, ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 2006-ᒥ ᐃᓗᓕᖃᕐᒪᑦ ᐃᓚᒃᑲᓐᓂᖅᓯᒪᓇᑎᒡᓗ 
ᒪᓐᓇ ᐊᑐᖅᑕᑦᑎᓐᓂ ᑖᒃᓯᔭᕈᑎᓂ. 
 
ᑲᑎᓐᖓᓪᓗᑎᒃ ᐱᓕᕆᔭᐅᑎᓪᓗᒋᑦ, ᑖᒃᑯᐊ ᐋᖅᑭᒋᐊᕈᑎᐅᔪᑦ ᓄᓇᕗᒥᐅᓂᒃ ᐊᖑᒻᒪᑎᑦᑎᓕᖅᐳᑦ ᐊᓯᖏᓐᓂᒃ 
ᑲᓇᑕᒥ ᐊᒡᒍᖅᑐᕐᓯᒪᔪᕐᒥᐅᓄᑦ, ᐃᑲᔪᖅᑐᐃᓪᓗᑎᒡᓗ ᑎᓯᒃᑎᑉᐹᓪᓕᖅᑎᓪᓗᒋᑦ ᐃᓂᒋᔭᕗᑦ  ᐃᓚᒋᔭᐅᓕᕐᓗᑕ 
ᑲᓇᑕᒥ ᐱᕙᓪᓕᐊᓂᖃᒻᒪᕆᒃᑐᑯᑦ ᑖᒃᓯᔭᐃᓂᕐᒧᑦ ᐊᐅᓚᓂᖃᑕᐅᔪᒥᒃ ᓄᓇᕐᔪᐊᕆᔭᑦᑎᓐᓂ ᑲᓇᑕᒥ. 
 
ᑐᒡᓕᐊᓂ ᐱᓕᕆᐊᒃᓴᖅ, ᐅᖃᖅᑏ, ᐲᔭᖅᑕᐅᓗᑎᒃ ᑕᒪᒃᑯᐊ ᑐᓗᖅᑕᕈᑕᐅᕙᒃᑐᑦ 
ᐱᔅᓇᓯᐅᔪᑦᐱᕈᖅᐸᓪᓕᐊᔾᔪᑎᖏᓐᓄᑦ.  ᑕᒪᓐᓇᓗ ᐱᒻᒪᕆᐅᓪᓗᓂ ᐅᐸᓗᖓᐃᔭᐅᑎᓄᑦ ᓯᕗᓪᓕᐅᑎᔭᐅᓯᒪᔪᖅ 
ᓄᓇᕗᒥ ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕙᓪᓕᐊᑎᑦᑎᓂᕐᒧᑦ ᐅᐸᓗᖓᐃᔭᐅᑎᓂ ᐊᒻᒪ ᐱᓇᓱᐊᖅᑕᕗᑦᑎᓐᓂ.  
ᐊᒻᒪᓗ ᐱᓪᓗᐊᑕᐅᔪᖅ ᐊᓪᓗᕆᐊᕈᑎᒋᓂᐊᕋᑦᑎᒍ ᐊᕐᕌᒍᒋᔭᑦᑎᓐᓂ ᐊᖅᑯᑎᒋᓗᒍ ᐊᖏᕐᓯᒪᓂᕆᔭᕗᑦ. 

ᒪᓕᒡᓯᒪᓗᑎᒃ  ᐃᓄᐃᑦ ᖃᐅᔨᒪᔭᑐᖃᖏᑦᑕ ᑐᓐᖓᕕᒋᔭᖏᓐᓂᒃ ᖄᓄᖅᑑᕐᓂᕐᒧᑦ, ᑖᒃᑯᐊ ᒐᕙᒪᕗᑦ 
ᐃᖅᑲᓇᐃᔭᖃᑎᖃᕐᓂᐊᖅᑐᑦ ᐱᔅᓇᓯᐅᔪᓂᒃ, ᐱᖃᑎᒋᓪᓗᒋᓪᓗ ᐃᓄᐃᑦ ᑎᒥᖁᑎᒋᔭᖏᑦ ᐊᒻᒪᓗ ᑕᒪᒃᑯᐊ 
ᐊᒃᑐᖅᑕᐅᓯᒪᔪᑦ ᕿᓂᖃᑎᖃᖃᑦᑕᕐᓂᐊᖅᐳᒍᑦ ᓄᑖᓂᒃ ᐱᐅᓯᐅᔪᓂᒃ ᓯᕗᒧᐊᑦᑎᐊᕈᑕᐅᔪᓂᒃ.  ᑖᒃᑯᐊ 
ᐱᖃᓯᐅᔾᔨᓯᒪᕗᑦ ᓇᓗᓇᐃᖅᑎᕆᓂᕐᒥᒃ ᐊᒻᒪ ᐲᔭᐃᓂᕐᒥᒃ ᑐᓗᖅᑕᕈᑕᐅᔪᓂᒃ ᐱᔅᓇᓯᐅᔪᓄᑦ, ᐲᔭᐃᓂᕐᒥᒃ 
ᐊᑑᑎᖃᖏᑦᑐᓂᒃ ᐊᐅᓚᑦᓯᔾᔪᑎᓄᑦ ᒪᓕᒐᖏᓐᓂᒃ, ᐊᒻᒪ ᐱᕚᓪᓕᖅᑎᑕᐅᓗᑎᒃ ᐱᔅᓇᓯᒥᒃ 
ᐱᕙᓪᓕᐊᑎᑦᑎᔾᔪᑎᓄᑦ ᐱᓕᕆᔾᔪᑕᐅᔪᑦ. 
 
ᐱᖓᔪᖓᓐᓂ, ᐅᖃᖅᑏ, ᒐᕙᒪᕗᑦ ᐱᓕᕆᐊᖃᕐᓂᐊᖅᑐᑦ ᐊᓪᓗᕐᓗᑎᒃ ᐱᓕᕆᐊᖃᕋᓱᐊᕐᓂᕐᒥᒃ 
ᐊᖏᔪᒻᒪᕆᐅᓕᖅᑐᒥᒃ ᐱᕕᒃᓴᐅᔪᒥᒃ ᐅᔭᕋᕐᓂᐊᕐᓂᕐᒧᑦ ᓄᓇᕗᒥ. 
 
ᐅᔭᕋᖕᓂᐊᕐᓂᖅ ᐊᒻᒪ ᕿᓂᕐᓂᖅ ᐊᖏᔪᒻᒪᕆᐅᔪᒥᒃ ᐱᕕᒃᓴᓂᒃ ᑎᒍᒥᐊᖅᐳᖅ ᐊᒻᒪ ᐊᑑᑎᖃᕐᓂᖓᒍᑦ 
ᐱᒻᒪᕆᐅᓪᓗᑎᒃ ᓄᓇᕗᑦ ᑮᓇᐅᔭᓕᐅᕈᑎᒃᓴᖓᓄᑦ ᓯᕗᓂᒃᓴᒥ.  ᒫᓐᓇᐅᔪᖅ ᐱᕕᒃᓴᖓᓄᑦ 
ᖁᕝᕙᓯᖕᓂᖅᐹᒦᓕᖅᐳᒍᑦ ᐅᔭᕋᕐᓂᐊᕐᓂᕐᒧᑦ ᕿᓂᕈᑕᐅᔪᓄᑦ.  ᐊᕐᕌᒍ ᐱᒋᐊᓕᓵᖅᑎᓪᓗᒍ ᑕᑯᓚᐅᖅᐳᒍᑦ 
ᒪᑐᐃᖅᑕᐅᔪᒥᒃ ᓄᓇᕗᒥ ᓯᕗᓪᓕᖅᐹᑦᑎᐊᖑᓪᓗᒍ ᐅᔭᕋᖕᓂᒃ ᐊᓕᒎᔭᓂᒃ ᑎᓯᔪᓂᒃ ᑕᐃᒪᓐᓂᒃ 
ᐅᔭᕋᖕᓂᐊᕐᕕᖕᒥᒃ ᑕᕼᐅᕋ ᑯᐊᐳᕋᐃᓴᒃᑯᑦ.  ᐱᓇᓱᐊᕈᓯᑦ ᐅᓄᖏᑦᑐᕈᓗᐃᑦ ᐊᓂᒍᕐᓯᒪᓕᖅᑐᑦ, ᔨᐅᕆᑯ 
ᑕᐃᒪᓐ ᐅᔭᕋᖕᓂᐊᖅᑎᖏᑦ ᐃᓕᓴᕆᔭᐅᓯᒪᔪᒃᑯᑦ ᓴᓇᖃᑦᑕᓕᓚᐅᖅᐳᑦ ᓄᓇᕗᑦ ᑕᐃᒪᓐᖏᓐᓂᒃ.  
ᖄᒃᑲᓐᓂᐊᒍᑦ, ᓂᕆᐅᑦᑎᐊᖅᐳᖓ ᐅᓪᓗᕐᒥᒃ ᑕᐃᑦᓱᒥᖓ ᐊᓯᖏᑦ ᐅᔭᕋᖕᓂᐊᕐᓂᕐᒧᑦ ᐱᓕᕆᔭᐅᔪᓐᓇᖅᑐᑦ 
ᐊᐅᓚᑕᐅᓕᖅᐸᑕ ᓲᕐᒃᓗ ᕼᐅᑉ ᐸᐃᒥ, ᒥᐊᑐᐸᖕᒥ, ᐊᒻᒪ ᕼᐊᐃ ᓚᐃᒃᒥ. 
 
ᐃᑲᔪᖅᑐᐃᖁᓪᓗᒋᑦ ᐅᓄᕐᓯᕙᓪᓕᐊᔪᓂᒃ ᐅᔭᕋᖕᓂᐊᕐᓂᕐᒧᑦ ᐱᓕᕆᐊᖑᓕᖅᑐᓄᑦ, ᐱᓕᕆᕕᖓᑦ 
ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᕙᓪᓕᐊᑎᑦᑎᔨᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ ᐱᔭᕇᕐᓯᓂᐊᖅᑐᑦ 
ᓴᓇᔭᐅᓂᖓᓂᒃ ᓄᓇᕗᒥ ᐅᔭᕋᖕᓂᐊᕐᓂᕐᒧᑦ ᐅᐸᓗᖓᐃᔭᐅᑎᐅᔪᓂᒃ.  ᑖᒃᑯᐊ ᓄᑖᑦ ᐅᐸᓗᖓᐃᔭᐅᑎᐅᔪᑦ 
ᐃᑲᔪᕐᓂᐊᖅᑐᑦ ᓴᓐᖏᔪᒥᒃ ᐊᒻᒪ ᐱᕈᖅᐸᓪᓕᐊᔪᒥᒃ ᐅᔭᕋᖕᓂᐊᖅᑐᓕᕆᔨᐅᔪᓂᒃ ᐊᒻᒪᓗ 
ᑲᔪᓯᑎᑦᑎᒐᓱᐊᖅᑎᐅᓗᑎᒃ ᐊᕙᑎᕗᑦ ᓴᐳᒻᒥᔭᐅᖁᓪᓗᒍ. 
 
ᑎᓴᒪᖓᑦ, ᐅᑭᐅᖅᑕᖅᑐᕐᒥ ᐅᐸᓗᖓᐃᔭᐅᑎᑦ ᐃᓚᒋᓗᓂᒋᑦ, ᐊᖏᕐᓯᒪᑦᑎᐊᖅᐳᒍᑦ ᒪᑐᐃᕐᓯᓂᕐᒥᒃ 
ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕙᓪᓕᐊᔾᔪᑎᒃᓴᓄᑦ ᐱᕕᒃᓴᐅᔪᓂᒃ ᒥᑭᓐᓂᖅᓴᓂ, ᓯᐊᒻᒪᒃᑎᕆᕕᐅᓯᒪᖏᑦᑐᓂ 
ᓄᓇᓕᖕᓂ.  ᐊᕐᕌᒍᒋᔭᑦᑎᓐᓂ, ᑮᓇᐅᔭᓂᒃ ᐊᑐᕐᓂᐊᖅᐳᒍᑦ $5 ᒥᓕᐊᓐᓂᒃ ᑕᐃᑲᓐᖓᑦ ᐅᑭᐅᖅᑕᖅᑐᒥ 
ᐅᐸᓗᖓᐃᔭᐅᑎᑦ ᑮᓇᐅᔭᖁᑎᖏᓐᓂᑦ ᐸᐸᑕᐅᔪᓂᑦ ᓴᓇᖁᓪᓗᑕ ᐊᒻᒪ ᐊᖏᓕᒋᐊᖅᑎᑦᓯᖁᓪᓗᑕ 
ᑮᓇᐅᔭᓕᐅᕋᓱᐊᕐᓂᑦᑎᓐᓂᒃ, ᐱᓗᐊᖅᑐᒥᒃ ᓄᓇᓕᐅᔪᓂ ᒥᑭᓐᓂᖅᓴᓂᒃ.  ᑖᒃᑯᐊ $4 ᒥᓕᐊᓐᖁᑎᕗᑦ 
ᐊᑐᖅᑕᐅᓂᐊᖅᑐᑦ ᐅᐸᓗᖓᐃᔭᐃᓗᑎᒃ ᑮᓇᐅᔭᓄᑦ ᕿᑐᕐᖏᐅᖅᑎᑕᐅᓇᓱᐊᖅᑐᓄᑦ ᐱᓕᕆᔾᔪᑕᐅᔪᑦ 
ᑲᔪᓯᑎᑕᐅᓗᑎᒃ, ᑕᐃᒪᓐᓇ ᑲᔪᓯᑎᑦᑎᔪᓐᓇᕋᔭᕐᒪᑦ ᐱᓕᕆᖃᑎᖃᕐᓗᑕ ᑕᐱᕆᓗᒋᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᑮᓇᐅᔭᖅᑖᕆᕙᒃᑕᑦᑎᓐᓄᑦ ᐱᓕᕆᔾᔪᑕᐅᔪᓂᒃ, ᐱᓗᐊᖅᑐᒥᒃ ᐅᐸᓗᖓᐃᔭᐅᑎᓂᑦ 
ᕿᑐᕐᖏᐅᖅᑎᑕᐅᓂᖏᓐᓄᑦ ᐅᑭᐅᖅᑕᖅᑐᒥ ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕙᓪᓕᐊᑎᑦᓯᓂᕐᒧᑦ 
ᐱᓕᕆᔾᔪᑕᐅᔪᖅ.  ᐃᓚᒋᓪᓗᒍ, ᖃᓂᒋᔭᖏᓐᓃᑦᑐᑦ $200,00 ᑐᓂᔭᐅᓂᐊᕐᒥᔪᖅ ᐊᕐᕌᒍᒋᔭᑦᑎᓐᓂ ᓄᓇᕗᒥ 
ᐊᒡᒍᖅᑐᕐᓯᒪᕐᓂᒧᑦ ᓇᖕᒥᓂᖃᖅᑎᑦ ᑲᑐᔾᔨᖃᑎᒌᖏᓐᓄᑦ ᑲᔪᖏᖅᓴᐃᔾᔪᑎᖃᖁᓪᓗᒋᑦ ᐱᔅᓇᓯᐅᔪᓄᑦ 
ᐱᕕᒃᓴᐅᔪᓂᒃ ᓄᓇᕗᑦ ᐃᓗᐊᓂ. 
 
ᑕᓪᓕᒪᑦ, ᐅᖃᖅᑏ, ᑲᔪᓯᑎᑦᑎᓂᐊᖅᐳᒍᑦ ᓯᕗᒧᑦ ᓅᑉᐸᓪᓕᐊᓗᒋᑦ ᐱᒻᒪᕆᐅᔪᑦ ᐊᐅᓚᔾᔭᐃᒋᐊᕈᑕᐅᔪᑦ 
ᓴᓐᖓᒃᑎᑉᐹᓪᓕᖁᓪᓗᒋᑦ ᐱᓪᓗᐊᑕᐅᓂᖏᑦ ᑮᓇᐅᔭᓕᐅᕈᑎᒋᔭᕗᑦ.  ᑐᕌᒐᒃᓴᕆᔭᕗᓪᓕ ᓴᓇᔪᒪᓪᓗᑕ 
ᓴᓐᖏᔪᒥᒃ ᐊᒻᒪ ᓄᖑᑉᐸᓪᓕᐊᖏᑦᑐᒥᒃ ᑮᓇᐅᔭᓕᐅᕈᑎᒋᓇᓱᐊᖅᑕᑦᑎᓐᓂᒃ ᐱᖃᓯᐅᔾᔨᓯᒪᓗᑎᒃ 
ᑖᒃᑯᓄᖓᑐᐊᖑᖏᑦᑐᖅ ᓄᓇᒥᐅᑕᖁᑎᑦᑎᒍᑦ ᓴᓐᖏᓂᑦᑎᓐᓂᒃ ᐊᒻᒪ ᐱᐅᓯᕆᔭᖏᓐᓂᒃ ᐃᓅᓯᑦᑕ ᑭᓯᐊᓂᓕ 
ᐱᐅᓱᐊᓯᓐᓇᕐᓗᒍ ᐊᕙᑎᕗᑦ ᐊᑐᖅᑕᐅᔪᓐᓇᕐᓂᐊᕐᒪᑦ ᑭᖑᕚᑦᑎᓐᓄᑦ ᓯᕗᓂᒃᓴᒥ.  
ᐃᓱᒪᓗᖃᑕᐅᕙᓪᓕᐊᑐᐃᓐᓇᖅᐳᒍᑦ ᐊᒃᑐᐃᓂᕆᔭᖓᓂᒃ ᓯᓚᐅᑉ ᐅᖅᑰᓯᕙᓪᓕᐊᓂᖓᑕ ᐅᑭᐅᖅᑕᖅᑐᒥ ᐊᒻᒪ 
ᑲᔪᓯᓂᐊᖅᐳᒍᑦ ᐱᓕᕆᓇᓱᐊᕐᓂᕐᒥᒃ ᑭᐅᔭᐅᖁᓪᓗᒋᑦ ᑕᒪᒃᑯᐊ ᐱᔾᔪᑕᐅᔪᑦ ᓯᕕᑐᔪᒧᑦ ᑐᕌᖓᓗᑎᒃ. 



 6

 
ᓯᕗᓕᖅᑕᐅᓪᓗᑎᒃ ᒥᓂᔅᑕ ᐊᑭᓱᖕᒧᑦ ᐱᓕᕆᕕᖓᑦ ᐊᕙᑎᓕᕆᔨᒃᑯᑦ, ᑲᔪᓯᓂᐊᖅᐳᒍᑦ ᐊᑐᓕᖅᑎᑦᑎᓂᑦᑎᓐᓂᒃ 
ᓄᓇᕗᒥ ᐃᖃᓗᓕᕆᓂᕐᒧᑦ ᐅᐸᓗᖓᐃᔭᐅᑎᐅᔪᓂᒃ, ᓴᓇᓗᑎᒃ ᓄᖑᑉᐸᓪᓕᐊᖏᑦᑐᓂᒃ 
ᐃᖃᓪᓕᐊᖅᑐᓕᕆᓂᕐᒥᒃ, ᐊᒻᒪ ᐊᑐᕐᓗᒋᑦ ᑕᒪᒃᑯᐊ ᐱᕕᒃᓴᓕᐊᖑᓯᒪᔪᑦ ᐊᖏᓕᒋᐊᕈᑎᐅᔪᑦ ᐃᑭᕐᒥ 
ᑭᖑᒃᐸᖕᓂᐊᕐᓂᒃᑯᑦ ᐊᒻᒪ ᓇᑖᕐᓇᕐᓂᐊᕐᓂᒃᑯᑦ.  ᑲᔪᖏᖅᓴᐃᓂᐊᕆᕗᒍᑦ ᐳᓚᕋᑦᑐᓕᕆᓂᕐᒥᒃ ᓄᓇᕗᒥ ᐊᒻᒪ 
ᓴᖅᑭᑦᑎᓗᑕ ᓄᑖᒥᒃ ᕿᒥᕐᕈᓇᒍᑕᐅᓂᐊᖅᑐᒥᒃ ᐊᐅᓪᓚᐅᑎᓄᑦ ᐊᒻᒪ ᐳᓚᕋᖅᑐᓕᕆᓂᕐᒧᑦ ᐱᖁᔭᕐᔪᐊᓂᒃ.  
ᐱᓕᕆᕕᖓᑦ ᐱᕙᓪᓕᐊᔪᓕᕆᔨᒃᑯᑦ ᐊᒻᒪ ᐃᖏᕐᕋᔪᓕᕆᔨᒃᑯᑦ ᓯᕗᒧᐊᒃᑎᑦᑎᓂᐊᖅᑐᑦ ᐊᑐᓕᖅᑎᑦᑎᓂᕐᒥᒃ 
ᓄᓇᕗᒥ ᓴᓇᓐᖑᐊᒐᐃᑦ ᐊᒻᒪ ᒥᕐᓱᒐᐃᑦ ᐱᓪᓗᒋᑦ ᐅᐸᓗᖓᐃᔭᐅᑎᓂᒃ ᓴᓇᔭᐅᓯᒪᔪᑦ 
ᐱᐅᓯᒋᐊᖅᑎᑕᐅᓇᓱᐊᕐᖢᑎᒃ ᓴᓇᔭᒃᓴᖅᑖᕐᓂᐅᔪᖅ ᐊᒻᒪ ᓂᐅᕐᕈᑎᖃᕐᓂᐅᔪᖅ, ᐊᖏᓕᒋᐊᖅᑕᐅᓗᑎᒃ 
ᐃᓕᓐᓂᐊᖅᑐᓕᕆᓂᖅ ᐊᒻᒪ ᐱᓕᒻᒪᒃᓴᐃᓂᖅ, ᓴᓇᖢᑎᒃ ᓄᓇᕗᒥ ᓴᓇᔭᐅᓂᑯᓂᒃ.  
 
ᑮᓇᐅᔭᓂᒃ ᐊᑐᕐᓗᓂ ᕿᑐᕐᖏᐅᖅᑎᑦᑎᓇᓱᐊᕐᓂᖅ ᐃᓄᖁᑎᑦᑎᒍᑦ. 
 
ᑕᒻᒪᖅᑕᐃᓕᒋᑦ, ᐅᖃᖅᑏ, ᑖᒃᑯᐊ ᒐᕙᒪᒃᑯᑦ ᐱᓕᕆᖃᑕᐅᓂᐊᕐᒪᑕ ᑲᔪᖏᖅᓴᐃᔾᔪᑎᖃᕐᓗᑎᒃ 
ᑮᓇᐅᔭᓕᐅᕈᑎᖃᕋᓱᐊᕐᓂᒧᑦ ᐱᕙᓪᓕᐊᑎᑦᓯᓂᕐᒥᒃ ᐊᒻᒪ ᑎᒍᓯᖁᓪᓗᒋᑦ ᓴᓐᖏᔫᓕᕐᓗᓂ 
ᑮᓇᐅᔭᓕᐅᕈᑎᒋᓇᓱᐊᖅᑕᖏᑦ ᓄᓇᕗᑦᑕ. 
 
ᑭᓯᐊᓂᓕ ᐱᒻᒪᕆᐅᑎᒋᖕᒥᔪᖅ ᑕᐃᒪᓐᓇ, ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 2006-ᒥ ᑮᓇᐅᔭᓂᒃ ᐊᑐᖅᐳᑦ 
ᓄᓇᕗᒥᐅᓄᑦ ᐊᒻᒪ ᑕᒪᒃᑯᐊ ᓯᕗᓂᒃᓴᑦᑎᓐᓂ ᑭᖑᕚᒃᓴᕗᑦ ᐃᑲᔪᖅᑕᐅᑦᑎᐊᖁᓪᓗᒋᑦ ᐱᕕᒃᓴᐅᔪᓂᑦ 
ᓴᖅᑭᑉᐸᓪᓕᐊᓂᐊᖅᑐᓂᑦ. 
 
ᑖᒃᑯᐊ ᑮᓇᐅᔭᓂᒃ ᐊᑐᕐᓂᖅ ᐊᖏᓕᕙᓪᓕᐊᑎᓐᓇᓱᐊᕐᓗᒋᑦ ᐱᒋᐊᕈᑎᖃᖅᐳᖅ ᕿᑐᕐᖓᑦᑎᓐᓂᒃ.  ᐱᐅᔪᒥᒃ 
ᐃᓕᓐᓂᐊᖅᑎᑕᐅᓂᖏᑦ ᐊᖏᓂᖅᐹᖑᔪᒃᑯᑦ ᑐᓐᓂᖅᑯᓯᐊᑦᑎᐊᕙᐅᖕᒪᑦ ᑕᐃᒪᓐᓇ ᑕᒪᓐᓇ ᐊᑐᐃᓐᓇᐅᑎᓪᓗᒍ 
ᒪᒃᑯᒃᑐᖁᑎᑦᑎᓐᓄᑦ ᐅᓪᓗᒥ.  ᑕᒪᒃᑯᓂᖓᑐᐊᖑᖏᑦᑐᖅ ᕿᑐᖖᒐᕗᑦ ᐊᒡᔭᖅᓯᖕᒪᑕ ᓇᖕᒥᓂᕐᓗ 
ᓂᕆᐅᖕᓂᖃᒃᖢᑐᒃ ᐊᒻᒪ ᐊᑐᕈᒪᖖᒍᐊᖅᑕᖃᕐᒪᑕ, ᑭᓯᐊᓂᓕ ᓯᕗᓂᒃᓴᖓᓂᒃ ᓄᓇᕗᑦ ᑎᒍᒥᐊᖅᑎᐅᖕᒪᑕ.  
ᑕᐃᒪᓐᓇ ᐊᑭᓕᒃᓴᖃᕐᕕᒋᕙᕗᑦ ᓱᕈᓯᕗᑦ ᐃᓕᓐᓂᐊᖅᑎᑦᑎᐊᖁᓪᓗᒋᑦ, ᐱᔪᓐᓇᕐᓯᑦᑎᐊᖁᓪᓗᒋᑦ 
ᐊᔪᖏᑦᑎᐊᓕᖁᓪᓗᒋᑦ ᐸᕐᓇᒋᐊᖃᕋᑦᑎᒍ ᓯᕗᓂᒃᓴᕆᓂᐊᖅᑕᖓᓐᓄᑦ, ᐊᒻᒪ ᑕᐃᒪᓐᓇ ᓯᕗᓂᒃᓴᖓ ᓄᓇᕗᑦ 
ᑲᔪᓯᑦᑎᐊᕐᓂᐊᖅᑐᒃᓴᐅᕗᖅ. 
 
ᐅᖃᖅᑏ, ᐅᐱᒍᓱᑦᑎᐊᖅᐳᖓ ᑐᓴᖅᑎᑦᑎᔭᕆᐊᒃᓴᖅ ᐊᕐᕌᒍᒋᔭᑦᑎᓐᓂ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ 
ᓇᓗᓇᐃᕐᓯᓯᒪᕗᑦ ᐊᖏᓂᖅᐹᖑᔪᓂᒃ ᑮᓇᐅᔭᓂᒃ ᐊᑐᕐᓂᐊᕋᑦᑕ ᐃᓕᓐᓂᐊᖅᑎᑦᓯᔾᔪᑎᒋᓗᒋᑦ 
ᐃᓄᖁᑎᑦᑎᓐᓄᑦ. 
 
ᑮᓇᐅᔭᖅᑐᕈᑎᒃᓴᖏᑦ ᐱᓕᕆᕕᖓᑦᑕ ᐃᓕᓐᓂᐊᖅᑐᓕᕆᔨᒃᑯᑦ ᐊᖏᓕᒋᐊᕐᓂᐊᖅᑐᑦ ᐅᖓᑖᓄᐊᕐᓗᑎᒃ $204 
ᒥᓕᐊᓐ ᐊᕐᕌᒍᒋᔭᑦᑎᓐᓂ.  ᑕᐃᒃᑯᐊ ᑮᓇᐅᔭᐃᑦ ᐊᑐᕐᓗᒋᑦ ᐱᕚᓪᓕᖅᑎᑦᓯᔪᓐᓇᕐᓂᐊᖅᑐᒍᑦ ᐱᓕᕆᔾᔪᑕᐅᔪᓂᒃ 
ᓄᖃᕐᖠᖅᐹᓄᑦ ᓱᕈᓯᖁᑎᑦᑎᓐᓄᑦ, ᐊᖅᑯᑎᒋᓗᒍ ᐃᓕᓐᓂᐊᖅᓵᓕᑎᑦᑎᓂᖅ ᐊᒻᒪ ᓱᕈᓯᑦ ᐸᖅᑭᔭᐅᓂᖏᓐᓄᑦ 
ᐱᓕᕆᔾᔪᑕᐅᔪᑦ.  ᑲᔪᓯᑎᑦᑎᓂᐊᖅᐳᒍᑦ ᓄᑖᓂᒃ ᐅᐸᓗᖓᐃᔭᐅᑎᐅᔪᓂᒃ ᐃᓕᓴᐃᔨᑦ ᐃᓕᓐᓂᐊᕈᑎᒃᓴᖏᓐᓂᒃ.  
ᓄᑖᓪᓗ ᐃᓕᓐᓂᐊᕐᓂᕐᒥᖕᓂᒃ ᐱᔭᕇᕐᓯᔪᓄᑦ ᓇᓖᕌᕈᑕᐅᔪᑦ ᐃᓱᒪᕐᓱᕐᓂᖅᓴᐅᓕᕐᓗᑎᒃ ᐃᓕᓐᓂᐊᖅᑎᖁᑎᕗᑦ 
ᐃᓕᓐᓂᐊᕇᕈᒪᔭᖏᓐᓂᒃ, ᐱᓗᐊᖅᑐᒥᒃ ᕿᓂᖅᑎᓪᓗᒋᑦ ᓴᓇᔨᐅᓂᕐᒥᒃ ᐃᖅᑲᓇᐃᔮᓴᒃᒥ.  ᖃᐅᔨᓴᐃᓂᐊᖅᑐᒍᑦ 
ᓴᓇᔪᓐᓇᕐᒪᒐᑦᑕ ᐅᓄᕐᓂᖅᓴᐅᔪᓂᒃ ᐱᓕᕆᔾᔪᑕᐅᓂᐊᖅᑐᓂᒃ ᐊᖅᑯᑎᒋᓗᒍ ᐅᖓᓯᒋᒐᓗᐊᕐᓗᒍ 
ᐃᓕᓐᓂᐊᖅᑎᑦᓯᓂᐅᔪᖅ.  ᐊᐅᓚᔾᔭᐃᓂᐊᖅᑐᒍᑦ ᕿᒥᕐᕈᓇᖕᓂᑦᑎᓐᓂᒃ ᐃᓕᓐᓂᐊᖅᑎᖁᑎᑦᑕ ᑮᓴᐅᔭᑎᒍᑦ 
ᐃᑲᔪᕈᓯᐊᖏᓐᓄᑦ ᐱᖁᔭᕐᔪᐊᖏᓐᓂᒃ.  ᐊᒻᒪ ᓯᕗᒧᐊᒃᑎᑦᑎᓂᐊᖅᑐᒍᑦ ᐊᑐᓕᖁᔭᓕᐊᖑᓯᒪᔪᓂᒃ ᐃᓐᓇᐃᑦ 
ᐃᓕᓐᓂᐊᖅᑎᑕᐅᓂᖏᓐᓄᑦ ᐅᐸᓗᖓᐃᔭᐅᑎᓂᒃ, ᐱᓗᐊᖅᑐᒥᒃ ᓄᓇᓕᖕᓂ ᐊᐅᓚᑕᐅᓗᑎᒃ ᐱᒋᐊᕈᑕᐅᔪᑦ 
ᐊᒻᒪ ᓴᓇᔭᐅᓂᖏᑦ ᐃᓗᐃᑦᑑᓇᕐᓯᒪᔪᑦ ᑎᑎᕋᕆᐅᓴᕐᓂᕐᒧᑦ ᐅᖃᓕᒫᕆᐅᓴᓂᕐᒧᑦ ᐋᖅᑭᒡᓯᒪᓂᐅᓂᐊᖅᑐᑦ 
ᐊᖑᒻᒪᑎᓕᖁᓪᓗᖏᑦ ᓄᓇᕗᒥᐅᑦ ᑭᓐᖒᒪᔭᖏᓐᓄᑦ. 

2006-2007-ᒥ, ᐱᔭᕇᕐᓯᓂᐊᖅᑐᒍᑦ ᑕᖅᑲᒃᑯᓇᓐᖓᑦ ᑐᓴᕋᓱᐊᕐᓂᕐᒥᒃ ᐊᒻᒪ ᓯᕗᒧᐊᒃᑎᑦᑎᓗᑕ ᓄᑖᒥᒃ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᒥᒃ - ᑖᓐᓇ ᐱᖁᔭᕐᔪᐊᖅ ᐱᖃᓯᐅᔾᔨᓯᒪᓗᓂ ᑭᓐᖒᒪᔭᐅᔪᓂᒃ ᐊᒻᒪ 
ᐱᔪᒪᔮᕆᔭᐅᔪᓂᒃ ᓄᓇᕗᒥᐅᓄᑦ ᐊᒻᒪ ᓄᓇᕗᑦ ᑕᐅᑐᓐᖑᐊᖅᑕᓂᒃ ᓯᕗᓂᒃᓴᑦᑎᓐᓄᑦ. 
 
ᐅᖃᖅᑏ, ᐊᖏᕐᓯᒪᓂᕆᔭᕗᑦ ᐃᓕᓐᓂᐊᖅᑐᓕᕆᓂᕐᒧᑦ ᐃᓱᓕᖏᑦᑐᖅ ᑕᕝᕗᖓ ᐃᓕᓐᓂᐊᕐᕕᐊᓗᖕᒥ 
ᐱᔭᕇᕐᓯᓂᕐᒧᑦ.  ᐃᓕᓐᓂᐊᕐᓯᒪᑦᑎᐊᖅᑐᓂᒃ ᐃᖅᑲᓇᐃᔭᖅᑎᖃᕐᓂᐅᔪᖅ ᐱᒻᒪᕆᐅᖕᒪᑦ ᓄᓇᕗᑦ 
ᓯᕗᓂᒃᓴᖓᓄᑦ, ᑐᓂᓗᒋᑦ ᓄᓇᕗᒥᐅᑦ ᐱᕕᒃᓴᐅᔪᓂᒃ ᐊᑐᕆᐊᖃᖅᑕᖏᓐᓂᒃ ᓴᓇᑎᓪᓗᒋᑦ ᓯᕗᓂᒃᓴᒥ 
ᑕᕝᕙᓂ ᓄᓇᕗᑦᑕ ᐃᓗᐊᓂ.  ᑕᕝᕙ ᓄᓇᕗᒥ ᓴᓇᔨᕈᕆᐊᕐᓴᓂᕐᒧᑦ ᐃᓕᓐᓂᐊᕐᕕᐅᔪᖅ ᐱᒻᒪᕆᐅᔪᒃᑯᑦ 
ᐱᓕᕆᖃᑕᐅᓂᐊᖅᑐᖅ.  ᑕᓪᓕᕐᒥᐅᕋᑖᖅᑐᒥ, ᑐᓴᖅᑎᑦᑎᓚᐅᕋᑦᑕ ᓄᑖᖅ ᓴᓇᔨᕈᕆᐊᕐᓴᕐᓂᒧᑦ 
ᐃᓕᓐᓂᐊᕐᕕᒃᓴᖅ ᑲᖏᕐᖠᓂᕐᒦᓐᓂᐊᕐᓂᖓᓂᒃ.  ᐃᖅᑲᓇᐃᔭᖃᑎᒋᓗᒋᑦ ᑕᒪᒃᑯᐊ ᐱᓕᕆᕕᒡᔪᐊᖃᖅᑐᑦ ᐊᒻᒪ 
ᐱᓕᒻᒪᒃᓴᐃᖃᑎᒋᓗᒋᑦ, ᖃᐅᔨᓴᐃᓕᖅᑐᒍᑦ ᖃᓄᖅ ᑲᑎᓐᖓᐅᑦᑎᐊᕈᓐᓇᕐᒪᖔᑕ ᐱᓕᕆᐊᖑᔪᑦ, ᑖᓐᓇ 
ᐃᓕᓐᓂᐊᕐᕕᐅᔪᖅ ᐊᑐᖅᑕᐅᖃᑦᑕᕈᓐᓇᕐᓯᓂᐊᕐᒪᑦ ᐃᑲᔪᖅᑐᐃᓗᓂ ᓄᓇᕗᒥ.  ᒐᕙᒪᕗᑦ ᐊᖏᕐᓯᒪᖕᒪᑕ $5.5 
ᒥᓕᐊᓐᓄᑦ ᐱᕙᓪᐊᓕᔾᔪᑎᒋᓂᐊᖅᑕᖓᓄᑦ ᓴᓇᔨᕈᕆᐊᕐᓴᕐᓂᒧᑦ ᐃᓕᓐᓂᐊᕐᕕᐅᑉ ᐊᒻᒪ ᓂᕆᐅᒃᐳᒍᑦ 
ᒪᑐᐃᓛᕆᐊᖓᓂᒃ 2009-ᖑᓕᖅᐸᑦ. ᒥᓂᔅᑕ ᐲᑯ ᐱᓕᕆᒋᐊᕐᓂᐊᕐᒪᑦ ᐊᕐᕌᒍᒋᔭᑦᑎᓐᓂ ᐱᕚᓪᓕᖁᓪᓗᒋᑦ 
ᓯᕗᕐᖓᒍᑦ ᓴᓇᔨᕈᕆᐅᕐᓴᓂᕐᒧᑦ ᐃᓕᓐᓂᐊᓚᐅᖏᓐᓂᖏᓐᓂ ᐱᔭᕇᕐᓯᒪᔭᐅᔭᕆᐊᖃᖅᑐᓄᑦ ᐱᓕᕆᔾᔪᑎᐅᔪᓂᒃ 
ᐊᒻᒪ ᐊᖏᓕᒋᐊᕐᓗᒋᑦ ᑮᓇᐅᔭᓂᒃ ᐊᑐᕐᓂᕆᔭᕗᑦ ᓄᓇᕗᒥ ᓯᓚᑦᑐᓴᕐᕕᖕᒧᑦ. 
 
ᐃᖅᑲᓇᐃᔭᓕᕐᓂᐊᕐᒥᔪᑦ ᐊᕐᕌᒍᒋᔭᑦᑎᓐᓂ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐸᕐᓇᐅᑎᓂᒃ.  ᐊᒡᓱᕈᕐᖢᑕ 
ᐱᓕᕆᔪᒪᒐᑦᑕ ᐊᖑᒻᒪᑎᖁᓪᓗᑕ ᑐᕌᒐᒃᓴᐅᔪᓂᒃ ᐅᓄᖏᓐᓂᖅᐹᖑᔪᒃᑯᑦ 56 ᐳᓴᓐᖑᓕᕐᓗᑎᒃ 
ᐃᖅᑲᓇᐃᔭᖅᑎᐅᔪᑦ ᐃᓄᐃᑦ ᐊᕐᕌᒍ 2009-10-ᒥ.  ᓄᑖᑦ ᐃᖅᑲᓇᐃᔮᒃᓴᑦ ᐊᒻᒪ ᓄᑖᑦ ᐱᕕᒃᓴᐅᔪᑦ 
ᓴᓇᔭᐅᒃᐸᑕ ᓄᓇᕗᒥ, ᑕᐃᑦᓱᒪᓂᐅᓕᖅᐸᑦ ᐃᓄᖁᑎᕗᑦ ᐃᓕᓐᓂᐊᕐᓯᒪᑦᑎᐊᖁᒐᑦᑎᒍ 
ᐃᓕᓐᓂᐊᕐᓯᒪᔭᕆᐊᖃᖅᑕᒥᖕᓂᒃ ᐃᖅᑲᓇᐃᔮᒃᓴᓂᒃ ᐃᓐᓄᒃᓯᔪᓐᓇᕐᓯᓂᐊᕐᒪᑕ ᐊᒻᒪ ᐃᑲᔪᖅᑐᐃᓂᐊᕐᒪᑕ 
ᓄᓇᕗᑦ ᓯᕗᓂᒃᓴᖓᑕ ᐱᕈᖅᐸᓪᓕᐊᓂᕆᔭᖓᓄᑦ. 
 
ᐃᓗᐃᑦᑑᓈᕐᓯᒪᓪᓗᒍ ᐃᖅᑲᓇᐃᔭᖅᑎᐅᔪᓄᑦ ᐸᕐᓇᐃᔾᔪᑕᐅᔪᓄᑦ ᐋᖅᑭᒡᓯᒪᓂᐅᓂᐊᖅᑐᖅ ᓴᓇᔭᐅᓂᐊᖅᑐᖅ 
ᐊᕐᕌᒍᒋᔭᑦᑎᓐᓂ ᐃᑲᔪᖅᑐᐃᓂᐊᕐᒪᑦ ᐅᕙᑦᑎᓐᓂᒃ ᐊᖑᒻᒪᑎᓕᕋᓱᒃᑎᓪᓗᑕ ᑭᓐᖒᒪᔭᐅᔪᓂᒃ 
ᐃᓕᓐᓂᐊᕐᒪᑦᑎᐊᖅᑐᓂᒃ ᐱᓕᕆᔪᓐᓇᖅᑐᓂᒃ ᐱᔪᒪᓪᓗᑕ ᐊᔾᔨᒌᖏᑦᑐᓂ ᐃᖅᑲᓇᐃᔭᕐᕕᐅᔪᓂ ᐊᒻᒪ 
ᐱᓕᕆᔨᒻᒪᕆᐅᔪᑦ ᐃᓂᒋᔭᖏᓐᓄ.  ᑖᒃᑯᐊ ᐱᖃᓯᔾᔨᓯᒪᕗᑦ ᐸᕐᓇᒃᑕᐅᓯᒪᓗᑎᒃ 
ᐃᖅᑲᓇᐃᔭᖅᑎᑖᖅᑎᑕᐅᕙᓪᓕᐊᖁᓪᓗᒋᑦ ᐊᒻᒪᓗ ᐃᓗᐃᑦᑑᓇᕐᓯᒪᓪᓗᒋᑦ ᐱᓕᒻᒪᒃᓴᐃᓂᕐᒧᑦ ᐊᒻᒪ 
ᐱᕙᓪᓕᐊᑎᑦᓯᓂᕐᒧᑦ ᐱᓕᕆᔾᔪᑕᐅᓂᐊᖅᑐᑦ ᖃᐅᔨᓵᖑᓗᑎᒃ ᐱᓕᕆᔭᐅᓂᐊᖅᐳᑦ ᓯᐊᒻᒪᒃᑎᕐᕕᐅᓯᒪᔪᓂ 
ᓄᓇᓕᐅᔪᓂ. ᓄᑖᑦ ᓯᕗᓕᖅᑎᐅᔪᓄᑦ ᐊᒻᒪ ᐊᖓᔪᖅᑲᐅᑎᐅᔪᓄᑦ ᐱᓕᕆᔾᔪᑎᒃᓴᐅᔪᑦ ᓴᓇᔭᐅᓂᐊᖅᑐᑦ ᐊᒻᒪ 
ᓯᕗᓂᖅᑎᒃᓴᑦ ᐱᓕᒻᒪᒃᓴᕈᑎᖏᓐᓄᑦ ᐃᖅᑲᓇᐃᔭᓚᐅᑲᐱᓪᓚᒃᐸᒡᓗᑎᒃ ᐱᓕᕆᔾᔪᑕᐅᔪᑦ 
ᐊᖏᓕᒋᐊᖅᑕᐅᓂᐊᖅᐳᑦ ᐱᖃᓯᐅᔾᔨᓕᕐᓂᐊᕐᒪᑕ ᑕᒪᒃᑯᓂᖓ ᐃᖅᑲᓇᐃᔭᒃᓵᖑᔪᓄᑦ ᐱᓕᕆᔨᐅᔪᓄᑦ 
ᒪᓕᒐᖅᑎᒍᑦ ᐊᒻᒪ ᐱᓕᕆᔨᒻᒪᕆᐅᔪᑦ ᐃᓂᒋᔭᖏᓐᓂᒃ. 
 
ᑲᑎᓐᖓᑎᓪᓗᒋᑦ, ᑖᒃᑯᐊ ᐱᒋᐊᕈᑕᐅᔪᑦ ᑐᓂᓯᓂᐊᖅᑐᑦ ᓄᑖᓂᒃ ᓂᕆᐅᖕᓂᕐᒥᒃ ᓱᕈᓯᖁᑎᑦᑎᓐᓄᑦ, ᐃᓚᒌᓄᑦ 
ᐊᒻᒪ ᓯᕗᓂᒃᓴᑦᑎᓐᓂ ᑭᖑᕚᒃᓴᑦᑎᓐᓄᑦ ᓄᓇᕗᒥᐅᑕᐅᔪᓄᑦ - ᓂᕆᐅᖕᓂᐅᔪᖅ ᑐᓐᖓᕕᒋᔭᐅᓗᓂ 
ᓴᓇᔾᔪᑕᐅᔪᓐᓇᕐᒪᑦ ᓯᕗᓂᒃᓴᖃᑦᑎᐊᕐᓂᒃᒥ ᑕᕝᕙᓂ ᓄᓇᕗᑦ ᐃᓗᐊᓂ. 
 
 
 
 
ᐱᕈᕐᓴᐃᓂᖅ ᖃᓄᐃᖏᑦᓯᐊᖅᑐᓂᒃ ᓄᓇᓕᐅᔪᓂᒃ 

ᐅᖃᖅᑏ, ᑮᓇᐅᔭᓂᒃ ᐊᑐᕈᓐᓇᖏᓐᓇᑦᑕ ᐃᓄᖁᑎᑦᑎᓐᓄᑦ ᐱᖃᓯᐅᑎᖏᓪᓗᒋᑦ ᓄᓇᓕᖁᑎᕗᑦ - 
ᓄᓇᓕᖁᑎᕗᑦ ᐃᒡᓗᒃᓴᖃᑦᑎᐊᖅᑎᓪᓗᒋᑦ, ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᒻᒪ ᐃᓄᓕᕆᓂᕐᒧᑦ 
ᐱᔨᑦᓯᖅᑕᐅᔾᔪᑎᖏᑦ ᐱᓕᕆᔪᑎᖃᑦᑎᐊᕐᓗᑎᒃ. 
 
ᐃᓅᓕᓴᐃᓂᐅᑉ ᐱᓕᕆᐊᑉ ᐃᓗᐊᓂ, ᐱᐅᓯᒋᐊᕐᓂᐊᖅᑕᕗᑦ ᐱᔪᓐᓇᖅᓯᑎᑕᐅᖁᓪᓗᒋᑦ 
ᐱᔭᕆᐊᖃᓪᓚᕆᒃᑕᖏᓐᓂᒃ ᐱᔨᑦᓯᕋᖅᑕᐅᔾᔪᑎᓂᒃ ᒪᓕᒡᑕᐅᓗᓂ "ᐊᖏᕐᕋᒧᑦ ᖃᓂᒃᓴᕐᓂᖅᓴᐅᓗᓂ" 
ᐅᐸᓗᖓᐃᔭᐅᑎᓕᐊᖑᓯᒪᔪᖅ ᓴᓐᖓᒃᑎᑉᐹᓪᓕᕐᓂᐊᕐᒪᑕ ᓄᓇᓕᐅᔪᑦ ᐊᔪᕈᓐᓃᕐᓴᕐᓂᖏᑦ, 
ᐊᖏᓕᒋᐊᖅᑕᐅᓗᑎᒃ ᐊᖏᕐᕋᒥ ᐸᖅᑭᒡᖠᕐᓂᐅᔪᖅ ᐊᒻᒪ ᑲᔪᓯᑎᑕᐅᓗᑎᒃ ᐸᕿᔭᐅᖏᓐᓇᕆᐊᖃᖅᑐᓄᑦ 
ᐱᓕᕆᔾᔪᑕᐅᔪᑦ, ᐊᒻᒪ ᐊᖏᓕᒋᐊᖅᑕᐅᓗᑎᒃ ᐱᔨᑦᓯᖅᑕᐅᔾᔪᑕᐅᔪᑦ ᐊᑐᐃᓐᓇᐅᑎᑕᐅᔪᑦ ᓄᓇᓕᖕᓂ ᓄᓇᕗᑦ 
ᐱᓗᐊᓂ.  ᐊᕗᖓᐅᔨᒋᐊᕐᓂᐊᖅᑕᕗᑦ ᐊᖏᕐᓯᒪᓂᕆᔭᕗᑦ ᐱᓕᒻᒪᒃᓴᐃᔪᒪᓪᓗᑕ ᓄᓇᕗᒥᐅᓂᒃ ᐊᔾᔨᒌᖏᑦᑐᓂᒃ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᖅᑲᓇᐃᔭᒃᓴᐅᔪᑦ ᐃᓂᒃᓴᖏᓐᓂ.  ᐊᒻᒪ ᓄᑖᖅ "ᐅᑎᖅᑎᑦᑎᓂᖅ 
ᐱᔨᑦᓯᕈᑎᓄᑦ" ᐱᓕᕆᔾᔪᑕᐅᔪᖅ ᐃᑲᔪᖅᑐᐃᓂᐊᖅᑐᖅ ᐊᑭᓕᕆᐊᖃᖅᑕᖏᓐᓄᑦ ᐃᓕᓐᓂᐊᕈᑎᖏᓐᓄᑦ 
ᓄᓇᕗᒥᐅᑦ ᐃᖃᐃᓕᓴᐃᔨᒃᓴᑦ, ᐃᓄᓕᕆᔨᒃᓴᑦ, ᑭᒍᓯ"ᕆᔨᒃᓴᑦ ᐊᒻᒪ ᐋᓐᓂᐊᖅᑐᓂᒃ ᑲᒪᔨᐅᕙᒃᑐᑦ 
ᐃᓕᓐᓂᐊᖅᑎᑦ ᐅᑎᖅᑐᑦ ᓄᓇᕗᒧᑦ ᐃᓕᓐᓂᐊᕐᓂᕐᒥᖕᓂᒃ ᐱᔭᕇᕐᓯᓚᐅᖅᑎᓪᓗᒋᑦ ᑖᒃᑯᓂᖓ. 
 
ᑲᑎᖃᓯᐅᔾᔭᐅᓯᒪᓪᓗᑎᒃ ᑮᓇᐅᔭᓄᑦ ᐊᑐᕐᓂᐊᖅᑕᑦᑎᓐᓄᑦ ᐃᓅᓕᓴᐃᓂᕐᒧᑦ ᐱᓕᕆᔨᒻᒪᕆᐅᔪᓄᑦ, 
ᓴᓇᔾᔪᑎᒋᓂᐊᖅᐸᕗᑦ ᑮᓇᐅᔭᓂᒃ ᐱᕈᕐᓴᐃᓗᑕ ᐅᑯᑎᒎᓇᖅ ᓄᑖᒃᑯᑦ ᒪᑐᐃᖅᑕᐅᕋᑖᖅᑐᒃᑯᑦ ᐋᓐᓂᐊᕕᖕᓄᑦ 
ᐃᖃᓗᒃᑑᑦᑎᐊᕐᒥ ᐊᒻᒪ ᑲᖏᕐᖠᓂᕐᒥ ᐊᒻᒪ ᑐᒡᓕᐊᓄᑦ ᐱᓕᕆᓂᒃᓴᒧᑦ ᓄᑖᒧ ᓅᓪᓗᑕ ᓯᕗᓂᒃᓴᑦᑎᓐᓂ 
ᐊᑯᓂᐅᖏᑦᑐᖅ. 
 
ᒥᓂᔅᑕ ᐊᒡᓗᒃᑲᖅ ᐱᓕᕆᒋᐊᕐᓂᐊᕐᒥᖕᒪᑦ ᐊᕐᕌᒍᒋᔭᑦᑎᓐᓂ ᓴᓇᓗᑕ ᐋᓐᓂᐊᖃᖅᑕᐃᓕᒪᑎᑦᓯᓂᕐᒧᑦ 
ᐅᐸᓗᖓᐃᔭᐅᑎᓂᒃ ᐊᒻᒪ ᐱᕚᓪᓕᖅᑎᓪᓗᑎᒍ ᐱᓕᕆᓇᓱᐊᕐᓂᕗᑦ ᐋᓐᓂᐊᖅᑖᖅᑕᐃᓕᒪᑎᑦᓯᓂᖅ ᐊᒻᒪ 
ᐃᓅᓕᓴᐃᓂᑐᐃᓐᓇᐅᖏᑦᑐᖅ ᐋᓐᓂᖅᑐᖃᖅᑎᓪᓗᒍ ᐊᓐᓂᐊᖅᑐᖃᖅᑎᓪᓗᒍᓘᓐᓃᑦ.  ᐱᖃᓯᐅᔾᔨᓯᒪᔪᖅ 
ᓄᑖᓂᒃ ᐱᒋᐊᕈᑎᐅᔪᓂᒃ ᐃᑲᔪᕐᓯᓂᐊᖅᑐᓂᒃ ᐃᓵᒡᓯᒪᒋᑦ ᐃᓅᓯᕐᒥ ᑲᑐᔾᔨᖃᑎᑎᒌᑦ ᑲᑎᒪᔨᖏᑕ 
ᐱᓕᕆᓇᓱᐊᖅᑕᖏᓐᓂᒃ ᓄᓇᕗᒥ ᓇᖕᒥᓂᖅ ᑐᖁᖃᑦᑕᖅᑐᑦ ᐅᓄᕈᓐᓃᕐᓂᖅᓴᐅᖁᓪᓗᒋᒃ.  ᐊᒻᒪᓗ, 
ᐱᓕᕆᕕᖓᑦ ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᑐᖃᓕᕆᔨᒃᑯᑦ ᐊᒻᒪ ᒪᒃᑯᒃᑐᓕᕆᔨᒃᑯᑦ 
ᐱᒋᐊᖅᑎᑦᑎᓯᒪᓕᕐᖢᑎᒃ ᒪᕐᕉᖕᓂᒃ ᖃᐅᔨᓴᕈᑏᖕᓂᒃ ᐱᓕᕆᐊᖑᔪᓂᒃ ᐃᔨᒋᓂᖅᓴᐅᓪᓗᑎᒃ ᐃᓄᐃᑦ 
ᐃᓕᖅᑯᓯᖓᑕ ᐱᐅᓯᖓᓐᓂᒃ ᑲᖏᖅᑐᒑᐱᖕᒥ ᐊᒻᒪ ᐃᖃᓗᒃᑑᑦᑎᐊᕐᒥ ᐃᑲᔪᖅᑐᐃᓗᑎᒃ ᐃᓄᓪᓚᕆᑦ 
ᑲᑐᔾᔨᖃᑎᒌᖏᓐᓂᒃ ᐃᒡᓗᓕᖕᒥ. 
 
ᐃᓄᓕᕆᔨᒃᑯᑦ ᐱᓕᕆᕕᖓᓐᓂ, ᑐᓂᓯᓂᐊᖅᑐᒍᑦ ᖄᒃᑲᓐᓂᐊᒍᑦ $2.2 ᒥᓕᐊᓐᓂᒃ ᐊᑐᕈᒫᖅᑕᖏᓐᓂ 2006 
ᑮᓇᐅᔭᖃᖅᑎᑦᓯᐊᕐᓂᖅᓴᐅᖁᓪᓗᒋᑦ ᑕᒪᒃᑯᓄᖓ ᐊᔪᕐᓴᕐᓂᖅᓴᓄᑦ ᐊᒻᒪ ᑕᒪᒃᑯᐊ ᐃᑲᔪᖅᑕᐅᔭᕆᐊᖃᖅᑐᑦ 
ᐃᒻᒥᓂᕐᓱᓕᖁᓪᓗᒋᑦ.   
 
ᐃᓘᓐᓇᖏᓐᓂ ᐊᒡᓱᕈᕈᑎᑦᑎᓐᓂ ᓵᓐᖓᔭᑦᑎᓐᓂ, ᖃᐅᔨᒪᓂᐊᖅᐳᓯ ᐋᖅᑭᒋᐊᕈᑎᐅᔪᑦ 
ᐊᑲᐅᖏᓕᐅᕈᑎᒋᔭᑦᑎᓐᓄᑦ ᒫᓐᓇ ᐃᒡᓗᑭᒃᓴᕐᓂᕐᒧᑦ ᖁᕝᕙᓯᖕᓂᖅᐹᖑᕗᖅ ᑎᑎᕋᕐᓯᒪᔪᖁᑎᑦᑎᓐᓂ.  
ᓄᓇᓕᐅᔪᑦ ᖃᓄᐃᖏᑦᑎᐊᕐᓗᑎᒃ ᐱᕈᕐᓴᔭᐅᔪᓐᓇᖏᒻᒪᑕ ᑭᓯᐊᓂ ᓄᓇᕗᒥᐅᑕᐅᔪᑦ 
ᐃᒡᓗᒃᓴᖃᕈᓐᓇᑦᑎᐊᖁᓪᓗᒋᑦ ᐊᑭᑐᓗᐊᖏᑦᑐᓂᒃ.  ᑕᐃᒪᓐᓇ ᖃᐅᔨᒪᔪᒻᒪᕆᖕᓂᒃ ᐃᖅᑲᓇᐃᔭᖅᑎᒃᓴᓂᒃ ᐊᒻᒪ 
ᐱᔅᓇᓯᐅᔪᓂᒃ ᑲᔪᖏᖅᓴᐃᔪᓐᓇᕋᔭᖏᓐᓇᑦᑕ ᐃᒡᓗᒃᓴᖃᖅᑎᖏᒃᑯᑦᑎᒍ.  ᐊᒻᒪ ᖃᓄᐃᖏᑦᓯᐊᖅᑐᓂᒃ 
ᐃᓚᒌᒃᑐᓂᒃ ᑭᓇᒃᑯᑐᐃᓐᓇᕐᓂᒃᓗ ᐱᑕᖃᕋᔭᖏᒻᒪᑦ ᐃᒡᓗᑭᒃᓴᖏᓪᓗᑎᒃ ᐃᒡᓗᑦᑎᐊᕙᐅᔪᓂᒃ, 
ᐃᒡᓗᑦᑎᐊᕙᐅᖏᓐᓂᕐᓴᓂ ᐸᖕᒥᐅᖏᓪᓗᑎᒃ ᐃᓄᒋᐊᒃᑐᑦ ᐊᑕᐅᓯᕐᒥ ᐃᒡᓗᒥ. 
 
ᐊᒡᓱᕈᕐᖢᑕ ᐱᓕᕆᔪᒪᕗᒍᑦ ᐋᖅᑭᒍᒪᓪᓗᑎᒍ ᐊᑲᐅᓐᖏᓕᐅᕈᑎᕗᑦ ᓵᓐᖓᓗᒋᑦ. 

ᐅᑭᐊᒃᓵᖅ, ᓯᕗᓕᖅᑎ ᐅᑲᓕᖅ ᐃᖅᑲᓇᐃᔭᖃᑎᖃᓚᐅᖅᑐᖅ ᒥᓂᔅᑕᐅᖃᑎᖏᓐᓂᒃ ᑎᑭᑦᑎᓇᓱᐊᖅᑎᓪᓗᒋᑦ 
ᐱᒻᒪᕆᐅᔪᒥᒃ ᐊᖏᖃᑎᒌᒍᑎᐅᔪᒥᒃ ᐋᖅᑭᒡᑕᐅᓯᒪᔪᖅ ᑭᐅᔾᔪᑕᐅᓇᓱᐊᕐᖢᑎᒃ ᐊᒡᓱᐊᓗᒃ 
ᐃᒡᓗᑭᒃᓴᕐᓂᕆᔭᑦᑎᓐᓄᑦ ᓄᓇᕗᒥ ᐊᒻᒪ ᐊᓯᖏᓐᓂ ᓄᓇᒋᔭᐅᔪᓂ ᑲᓇᑕᒥ.  ᑮᓇᐅᔭᑎᒍᑦ ᐃᑲᔪᖅᑕᐅᑎᓪᓗᑕ 
ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᒻᒪ ᖃᓂᒌᒃᑐᒃᑯᑦ ᐃᑲᔪᖃᑎᒌᒃᑎᓪᓗᑕ ᓄᓇᕗᑦ ᑐᓐᖓᕕᒃᑯᑦ ᑎᒥᖓᓐᓂᒃ, 
ᓯᕗᒧᑦ ᓅᑉᐸᓪᓕᐊᓕᕈᓐᓇᖅᐳᒍᑦ ᖁᓕᓂ-ᐊᕐᕋᒍᓂ ᐃᓄᐃᑦ ᐃᒡᓗᒃᓴᖏᓐᓄᑦ ᐱᓕᕆᒋᐊᕈᑕᐅᓂᐊᖅᑐᓂᒃ 
ᐸᕐᓇᒍᑎᖃᕐᓗᑕ.  ᐅᖃᐅᑎᔪᓐᓇᖅᑕᒃᑲ ᓇᓗᓇᐃᕐᓯᕕᒋᓗᒋᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ ᓯᕗᓕᖅᑎ ᐅᑲᓕᖅ 
ᐊᒻᒪ ᒐᕙᒪᕆᔭᕗᑦ ᑲᔪᓰᓐᓇᕐᓂᐊᖅᑐᑦ ᓴᓐᖏᔪᒃᑯᑦ ᖃᐅᔨᒃᑲᐃᓇᓱᐊᕐᓗᑕ ᓄᑖᓄᑦ ᑲᓇᑕᐅᑉ 
ᒐᕙᒪᕆᓕᖅᑕᖓᓐᓄᑦ ᑎᓕᐅᕈᓪᓗᒍ ᑕᐃᓐᓇ ᑲᓘᓇᒥ ᐊᖏᕈᑕᐅᓚᐳᖅᑐᖅ ᐱᓐᖑᖅᑎᑕᐅᖁᓪᓗᒍ. 
 
2006-ᖑᑎᓪᓗᒍ, ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦ ᑲᔪᓯᓂᐊᖅᑐᑦ ᐱᓕᕆᓇᓱᐊᖅᑕᒥᖕᓂᒃ 
ᓴᓇᓇᓱᐊᖅᑎᓪᓗᒋᑦ ᐊᑭᑐᓗᐊᖏᑦᑐᒃᑯᑦ ᐃᒡᓗᒃᓴᐅᓂᐊᖅᑐᓂᒃ ᓄᓇᕗᒥᐅᓄᑦ.  ᖁᓕᐅᔪᑦ ᓄᓇᓕᐅᔪᑦ 
ᑐᓂᔭᐅᓂᐊᖅᑐᑦ ᓄᑖᓂᒃ ᒪᕐᕉᓕᖅᑲᖓᔪᓂᒃ ᐃᒡᓗᓂᒃ ᐱᖃᓯᐅᑎᓗᒍ ᒥᑦᑎᒪᑕᓕᒃ, ᑭᖕᒥᕈᑦ, ᐅᕐᓱᖅᑑᖅ, 
ᑕᓗᕐᔪᐊᖅ, ᑭᓐᖓᐃᑦ, ᓴᓪᓖᑦ, ᕿᑭᖅᑕᕐᔪᐊᖅ, ᖃᒪᓂᑦᑐᐊᖅ ᐊᒻᒪ ᑲᖏᕐᖠᓂ.  ᒪᕐᕈᒃᑲᓐᓃᒡᓗ - ᖃᐅᓱᐃᑦᑐᒥ 
ᐊᒻᒪ ᑰᕌᕐᕈᖕᒥ  - ᑕᑯᓂᐊᕐᒥᔪᑦ ᑭᖑᓪᓕᖅᐹᓂᒃ 20-ᓂᒃ ᐃᒡᓗᓂᒃ ᓴᓇᔭᐅᔪᓂᒃ ᐊᑐᕐᓗᑎᒃ 
ᐱᖁᑎᕐᔪᐊᓕᕆᔨᒃᑯᑦ ᑲᓇᑕᒥ ᐱᒋᐊᖅᑎᓯᒪᔭᖏᓐᓂᒃ.  ᐅᓄᕐᓯᒋᐊᕈᑎᖏᑦ ᐃᖅᑲᓇᐃᔭᖅᑎᑦ ᐃᒡᓗᒃᓴᖏᑦ 
ᓴᓇᔭᐅᓂᐊᖅᑐᑦ ᑎᑭᕋᕐᔪᐊᕐᒥ ᐊᒻᒪ ᐃᒡᓗᓕᒑᕐᔪᖕᒥ. 
 
ᓇᖕᒥᓂᖅ ᐊᖏᕐᕋᖅᑖᕐᓂᒧᑦ ᐱᓕᕆᓂᐅᔪᖅ ᓯᕗᓕᐅᑎᓯᒪᓂᐊᖅᑕᕗᑦ ᓱᓕ 2006-ᒥ ᐱᑐᐃᓐᓇᐅᖏᑦᑐᒃᑯᑦ 
ᐃᔨᒋᓂᖅᓴᐅᓗᑕ ᓄᑖᓄᑦ ᓇᖕᒥᓂᖅ ᐊᖏᖅᕋᖅᑖᖅᐸᓪᓕᐊᓂᕐᒧᑦ.  ᐅᓄᕐᓯᒋᐊᕐᓗᒋᑦ ᐃᑲᔪᕈᑕᐅᔪᑦ 
ᐊᑭᓕᐅᑎᒋᔭᕆᐊᖃᖅᑐᑦ ᐃᒡᓗᑖᕐᓂᐊᕐᓗᓂ ᓴᖕᒥᓂᖅ ᐊᑐᐃᓐᓇᕈᖅᑕᐅᓂᐊᖅᐳᑦ ᓄᓇᓕᐅᔪᓄᑦ ᐊᒻᒪ ᓄᑖᑦ 
ᐃᒡᓗᒃᓴᓄᑦ ᕿᔪᖕᓄᑦ ᐃᑲᔪᕈᑎᐅᔪᑦ ᐱᓕᕆᔾᔪᑎᐅᔪᖅ ᓴᖅᑭᑕᐅᓂᐊᕐᒥᔪᖅ ᐃᑲᒧᖅᑐᐃᖁᓪᓗᖏᑦ ᓇᖕᒥᓂᖅ 
ᐊᖏᕐᕋᖅᑖᓂᐊᓕᓵᖅᑐᑦ ᓴᓇᑎᓪᓗᒋᑦ ᐃᒡᓗᒃᓴᖏᓐᓂᒃ ᓄᑖᓂᒃ. 
 
ᐊᖑᒻᒪᑎᓂᖅ ᐱᖁᑎᕐᔪᐊᓄᑦ ᑭᓐᖒᒪᔭᑦᑎᓐᓄᑦ 
 
ᐅᖃᖅᑏ,  ᒥᓂᔅᑕ ᐸᕋᐅᓐ ᐱᓕᕆᔪᒪᖕᒪᑦ ᐊᕿᒃᓱᐃᔪᒪᓪᓗᓂ ᓴᙱᔪᐊᓗᖕᓂᒃ ᓄᓇᓕᖕᓂᑦ ᐊᒻᒪ 
ᐃᑲᔪᖅᓱᐃᔪᓂᒃ ᒪᑭᒪᓇᓱᐊᕐᓂᕐᒧᑦ ᐱᕈᒃᐸᓪᓕᐊᓂᕐᒥᒃ.  ᐱᓕᕆᖕᒪᑦ ᐊᒃᓱᕈᖅᖢᓂ ᐊᑐᖅᑕᐅᓪᓚᕆᖁᔨᓪᓗᓂ 
ᐱᔭᐅᔭᕆᐊᖃᓪᓚᕆᒃᑐᓂᒃ ᓄᓇᓕᐅᔪᑎᑕᐅᓂᐊᖅᑐᑦ ᐊᕿᒃᓯᒪᖁᖕᒪᒍ ᐃᓂᖓᓂᓪᓗᓂ. 
 
ᐱᓪᓗᐊᑕᐅᓂᖏᑦ ᐊᕐᕌᒍᒋᔭᑦᑎᓐᓂ ᐊᖏᕈᑎᒋᓯᒪᔭᕗᑦ ᓄᓇᓕᐅᔪᓄᑦ ᐊᒻᒪ ᐱᖁᑎᕐᔪᐊᓄᑦ ᐱᒋᐊᕈᑎᐅᔪ 
ᐅᑯᓂᖓ ᐱᖃᓯᐅᔾᔨᓯᒪᕗᑦ: 
 
 ᑲᔪᓯᔪᑦ ᑮᓇᐅᔭᖅᑐᕈᒃᓴᒃᑲᓐᓃᑦ ᑐᓂᔭᐅᓗᑎᒃ ᓄᓇᓕᖕᓂ ᒐᕙᒪᐅᔪᑦ ᐊᑭᓕᐅᑕᐅᓂᐊᖅᑐᓂᒃ 

ᐃᑯᒻᒪᖅᑯᑎᓄᑦ ᐊᒻᒪ ᐆᒻᒪᖅᑯᑎᑦ ᐊᑭᖏᓐᓄᑦ 
 ᑲᔪᓯᓂᐊᖅᑐᑦ ᐊᑐᓕᖅᑎᑦᑎᓂᕐᒥᒃ ᐃᑯᐊᓪᓚᒃᑕᐃᓕᒪᑎᑦᓯᓂᕐᒧᑦ ᐅᐸᓗᖓᐃᔭᐅᑎᓂᒃ ᐊᖏᓕᒋᐊᖁᓪᓗᒍ 

ᐱᓕᒻᒪᒃᓴᐃᓂᖅ ᐊᒻᒪ ᓱᓇᒃᑯᑎᒋᔭᖏᑦ ᐊᒻᒪ ᐃᑲᔪᖅᑐᖅᑕᐅᖁᓪᓗᖏᑦ ᓄᓇᓕᖕᓂ ᐊᐅᓚᑕᐅᔪᑦ 
ᕿᓂᖅᑎᑦ ᐊᒻᒪ ᐸᕐᓴᐃᔨᑦ ᑎᒥᖁᑎᖏᑦ 

 ᐅᓄᕐᓯᒋᐊᕐᓗᒋᑦ ᑮᓇᐅᔭᑦ ᐊᑐᕐᓂᐊᖅᑐᑦ ᓄᓇᓕᖕᓂ ᐊᖅᑯᓯᐅᓂᕐᒧᑦ ᐱᓕᕆᔾᔪᑎᓄᑦ 
 ᐱᔭᕇᖅᑕᐅᓗᑎᒃ ᐊᖏᖃᑎᒌᒐᓱᐊᖅᑐᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐊᑦᑕᓇᖏᑦᑐᓂᒃ 

ᑐᓚᒃᑕᕐᕕᖃᖁᓪᓗᒋᑦ ᐱᓕᕆᔾᔪᑕᐅᔪᖅ 
 ᓄᑖᕈᕆᐊᖅᑕᐅᓗᑎᒃ ᓄᓇᕗᒥ ᒥᑦᑕᕐᕕᑦ 
 ᐅᓄᕐᓂᖅᓴᑦ ᐃᒥᕆᔭᐅᔪᓄᑦ ᐊᒻᒪ ᑭᓈᓗᖕᓄᑦ ᓴᓗᒻᒪᖅᓴᐃᕕᑦ ᐱᓕᕆᔾᔪᑕᐅᔪᑦ ᑭᓐᖓᓂ, ᕿᑭᖅᑕᕐᔪᐊᕐᒥ, 

ᖃᐅᓱᐃᑦᑐᒥ, ᑲᖏᕐᖠᓂᕐᒥ, ᑯᒑᕐᔪᖕᒥ ᐊᒻᒪ ᖁᕐᓗᖅᑐᕐᒥ 
 ᐃᖅᑲᓇᐃᔭᕐᓗᑎᒃ ᓄᑖᓄᑦ ᓄᓇᓕᖕᓂ ᐱᓐᖑᐊᕐᕕᒃᓴᓄᑦ ᒥᑦᑎᒪᑕᓕᖕᒥ ᐊᒻᒪᓗ ᐅᕐᓱᖅᑑᕐᒥ; ᐊᒻᒪ 

 ᑕᖃᒃᑯᓂᖓ ᐃᒡᓗᓕᐅᖅᓯᓂᖅ ᐃᑲᔪᕈᑕᐅᓇᓱᐊᕐᒪᑦ ᓂᕈᐊᕈᑕᐅᓇᓱᐊᕐᓗᓂ ᐱᓕᕆᓂᐅᓂᐊᖅᑐᒥᒃ 
ᑕᒃᑯᓄᖓ ᒫᓇᑐᕙ-ᓄᓇᕗᑦ ᐊᑐᕆᐊᕐᔪᐊᖑᓂᐊᕐᓗᓂ. 

 
ᖁᔭᓐᓇᒦᕐᖢᒋᑦ ᑲᓇᑕᐅᑉ ᒐᕙᒪᒃᑯᖏᑕ ᓄᓇᓕᐅᔪᑦ ᒐᕙᒪᕆᔭᖏᓐᓄᑦ ᐅᖓᓯᒃᑐᕐᒥᐅᓄᑦ ᓄᓇᓕᐅᔪᑦ 
ᐊᐅᓚᔾᔪᑎᒃᓴᖏᓐᓄᑦ ᐱᓕᕆᔾᔪᑎᑖᖅᑎᑦᓯᖕᒪᑕ ᐊᒻᒪ ᒐᓴᓖᑦ ᐊᑐᖅᑕᐅᓂᖏᓐᓄᑦ ᑖᒃᓯᔭᕈᑎᓄᑦ 
ᐱᓕᕆᔾᔪᑎᓄᑦ ᐊᖏᖃᑎᒌᒍᑎᖃᓚᐅᕐᒪᑕ ᐊᐅᔭᖅ, ᐊᑐᒃᑲᓐᓂᕐᓂᐊᖅᑐᒍᑦ ᖄᒃᑲᓐᓂᐊᒍᑦ $53. ᒥᓕᐊᓐ 
ᓄᓇᓕᐅᔪᑦ ᒐᕙᒪᖏᑕ ᐊᐅᓚᔾᔪᑎᒃᓴᖏᓐᓄᑦ ᐱᓕᕆᔾᔪᑕᐅᓂᐊᖅᑐᓂᒃ ᐊᕐᕌᒍᑦ ᑕᓪᓕᒪᑦ ᐊᒡᒋᖅᑐᑦ ᐃᓗᐊᓂ. 
 
ᓴᐳᒻᒥᔭᐅᓂᖓ ᐃᓕᖅᑯᓯᕗᑦ 
 
ᐅᖃᖅᑏ, ᑎᒍᓯᕙᓪᓕᐊᑎᓪᓗᑕ ᐱᕕᒃᓴᐅᓂᐊᖅᑐᓂᒃ ᓯᕗᓂᒃᓴᑦᑎᓐᓂ, ᓴᓐᖓᒃᑎᑉᐹᓪᓕᖅᑎᑦᑎᓂᐊᕐᒪᑦ 
ᓄᓇᕗᑦ ᑮᓇᐅᔭᓕᐅᕈᑎᒋᓇᓱᐊᖅᑕᖏᓐᓂᒃ ᐊᒻᒪᓗ ᓄᓇᖁᑎᖏᓐᓂᒃ, ᐊᒻᒪ ᑮᓇᐅᔭᓂᒃ ᐊᑐᕐᓗᑕ 
ᓄᓇᕗᒥᐅᓄᑦ, ᑕᐃᒪᓐᓇ ᐃᒃᓯᓐᓇᐃᔪᓐᓇᖏᓐᓇᑦᑕ ᓄᓇᕗᑦ ᐃᓕᖅᑯᓯᖓᓐᓂᒃ, ᐱᐅᓯᖓᓐᓂᒃ ᐊᒻᒪ 
ᐅᖃᐅᓯᖓᓐᓂᒃ.  ᑖᒃᑯᐊ ᓇᓗᓇᐃᒃᑯᑕᕆᒐᑦᑎᒍ ᓄᓇᕗᒥᐅᑕᐅᓪᓗᑕ.  ᐊᒻᒪ ᐃᓚᒋᓪᓗᓂᐅᒃ ᑭᖑᓂᕆᔭᑦᑕ 
ᐊᒻᒪᓗ ᓯᕗᓂᒃᓴᕆᔭᑦᑕ ᑐᓐᖓᕕᒋᓪᓗᓂᐅᒃ. 
 
ᐊᕐᕌᒍᒋᔭᑦᑎᓐᓂ, ᐱᓕᕆᕕᖓᑦ ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ, ᐃᓐᓇᑐᖃᓕᕆᔨᒃᑯᑦ, 
ᒪᒃᑯᒃᑐᓕᕆᔨᒃᑯᑦ ᑮᓇᐅᔭᓂᒃ ᐊᑐᕐᓂᐊᖅᐳᑦ $19 ᒥᓕᐊᓐᓂᒃ ᐱᐅᕐᓱᐊᕈᑕᐅᓗᑎᒃ ᐊᒻᒪ ᓴᓇᔾᔪᑕᐅᓗᑎᒃ 
ᓄᓇᕗᑦ ᐃᓕᖅᑯᓯᖓᓄᑦ, ᐱᐅᓯᕆᔭᖓᓐᓄᑦ ᐊᒻᒪ ᐅᖃᐅᓯᖏᓐᓄᑦ. ᒥᓂᔅᑕ ᑕᐹᕐᔪᒃ ᐊᖏᒡᓕᒋᐊᖅᓯᓂᐊᕐᒪᑦ 
ᐱᓕᕆᒃᓴᓂᒃ ᑕᒪᑦᑎᖏᓐᓄᑦ ᐱᖖᒍᐊᖅᑎᓄᑦ ᓄᓇᕗᑦ ᐊᒻᒪ ᓄᓇᓕᖕᓂ ᐱᓕᕆᐊᒃᓴᓂᑦ.  ᑐᓂᓯᓂᐊᖅᑐᖅ 
ᖃᓂᒋᔭᖏᓐᓃᑦᑐᓂᒃ $5.5 ᒥᓕᐊᓐ ᑐᓐᓂᖅᑯᓯᐊᑎᒍᑦ ᐊᒻᒪ ᐃᑲᔪᖅᑐᐃᔾᔪᑎᑎᒍᑦ ᓄᓇᓕᖕᓂ ᐊᐅᓚᑕᐅᔪᓄᑦ 
ᐱᒋᐊᕈᑕᐅᓂᐊᖅᑐᓄᑦ.  ᐊᒻᒪ ᐃᑲᔪᖅᑐᐃᓂᐊᕐᒥᔪᖅ ᓴᓇᑎᓪᓗᒋᑦ ᓄᑖᓂᒃ ᐅᖃᐅᓯᕐᓄᑦ 
ᐱᖁᔭᕐᔪᐊᖑᓂᐊᖅᑐᓄᑦ ᐊᒻᒪ ᓴᓐᖓᒃᑎᑉᐹᓪᓕᕐᓗᒍ ᐅᖃᐅᓯᖓᑦ ᐃᓄᒃᑎᑐᑦ ᐊᒻᒪᓗ ᐃᓄᐃᓐᓇᖅᑐᑦ 
ᐱᓕᕆᔾᔪᑕᐅᔪᑦ ᐊᒻᒪ ᐱᓕᒻᒪᒃᓴᐅᑕᐅᔪᑦ. 
 
ᐃᓚᒋᓪᓗᒍ, ᒐᕙᒪᕗᑦ ᑮᓇᐅᔭᓂᒃ ᐊᑐᕐᓂᐊᖅᑐᑦ ᑮᑐᕐᖏᐅᖅᑎᓐᓇᓱᐊᕐᓗᒋᑦ $10 ᒥᓕᐊᓐᓂᒃ ᑕᐃᑲᓐᖓᑦ 
ᐅᑭᐅᖅᑕᖅᑐᒥ ᐅᐸᓗᖓᐃᔭᐅᑎᑦ ᑮᓇᐅᔭᓂᑦ ᐸᐸᑕᐅᔪᓂᒃ ᓴᓇᖁᓪᓗᒋᑦ ᓄᑖᓂᒃ ᓄᓇᕗᒥ 
ᐱᖅᑯᓯᑐᖃᓕᕆᕕᖕᒥᒃ.  ᑖᓐᓇ ᐱᖅᑯᓯᑐᖃᓕᕆᕕᒃᓴᐅᔪᖅ ᐊᑕᐅᓯᐅᒐᓗᐊᒥᒃ ᓯᕗᒧᐊᒍᑎᖃᓚᐅᖅᑐᖅ 
ᖃᒡᓕᕚᓪᓕᕐᖢᓂ ᐱᓐᖑᖅᑎᑕᐅᓂᖓᓄᑦ ᑐᓴᖅᑎᔾᔪᑎᑎᒍᑦ ᑕᓪᓕᕐᒥᐅᓚᐅᖅᑐᒥ ᑖᓐᓇ ᓴᓇᔭᐅᓂᐊᕐᒪᑦ 
ᐃᖃᓗᖕᓂ.  ᐃᑲᔪᖅᑕᐅᓗᑎᒃ ᐱᖓᓲᓕᖅᑲᖓᓗᑎᒃ ᐱᔭᕆᐊᑭᒡᓕᑎᑦᑎᔨᑦ ᑲᑎᒪᔨᖏᓐᓄᑦ, 
ᐃᖅᑲᓇᐃᔭᕐᓂᐅᔪᖅ ᐱᒋᐊᖅᑕᐅᓂᐊᖅᑐᖅ ᐊᕐᕌᒍᒋᔭᑦᑎᓐᓂ ᐸᕐᓇᒃᑕᐅᕙᓪᓕᐊᓕᕐᓗᓂ ᓄᑖᖅ 
ᐱᖅᑯᓯᑐᖃᒃᑯᕕᐅᓂᐊᖅᑐᖅ ᐃᓂᒋᔭᐅᓂᐊᕐᒪᑦ ᓄᓇᕗᒥᐅᑦ ᐃᑦᑕᕐᓂᓴᖁᑎᖏᓐᓄᑦ ᐊᒻᒪ 
ᑎᑎᕋᕐᓯᒪᔪᑐᖃᖁᑎᖏᓐᓄᑦ.   
 
ᐊᒻᒪ ᐅᖃᖅᑏ, ᑲᔪᓯᑎᑦᑎᓂᐊᖅᐳᒍᑦ ᐃᖅᑲᓇᐃᔭᖃᑎᒋᓗᒋᑦ ᐃᓐᓇᑐᖃᐃᑦ ᓴᓐᖓᒃᑎᒋᐊᕐᓂᐊᕐᒪᑦ 
ᐱᓕᕆᖃᑕᐅᓂᖓ ᐊᓯᐅᔨᑦᑕᐃᓕᒪᓂᕐᒥᒃ ᐃᓄᐃᑦ ᐱᐅᓯᕆᔭᖏᓐᓂᒃ ᐊᒻᒪ ᐊᑐᕐᓗᒋᑦ ᑖᒃᑯᐊ ᐱᐅᓯᐅᔪᑦ 
ᑭᐅᔾᔪᑕᐅᓗᑎᒃ ᐃᓚᖏᓐᓄᑦ ᐊᑲᐅᓐᖏᓕᐅᕈᑎᓪᓚᕆᐅᓕᖅᑐᓄᑦ ᐃᓅᓯᑦᑎᓐᓄᑦ. 
 
ᕿᓂᕐᓂᖅ ᓄᑖᒥᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᖅᑖᖅᑎᑕᐅᔾᔪᑎᑦᑕ ᐋᖅᑭᒡᓯᒪᓂᕆᔭᖓᓂᒃ 
 
ᐅᖃᖅᑏ, ᑕᒪᑐᒧᖓ ᑎᑭᓪᓗᒍ ᐅᖃᐅᓯᕆᔭᒃᑲ ᖃᓄᐃᓕᐅᕈᑎᒋᓂᐊᖅᑕᑦᑎᓐᓄᑦ ᐃᔨᖏᓂᖅᓴᐅᕋᑖᕐᒪᑕ, 
ᒐᕙᒪᐅᓪᓗᑕ ᓴᓇᓂᐊᖅᑎᓪᓗᑕ ᐱᐅᓂᖅᓴᒥᒃ ᓯᕗᓂᒃᓴᖃᖁᓪᓗᒋᑦ ᓄᓇᕗᑦ ᐊᒻᒪ ᐃᓄᖁᑎᕗᑦ 
ᓄᓇᓕᖕᓂᕐᒥᐅᑕᐅᔪᑦ ᓄᓇᕗᑦ ᐃᓗᐊᓂ. 
 
ᑭᓯᐊᓂᓕ ᐅᖃᐅᓯᖃᑲᐃᓐᓇᕐᓚᖓ ᑕᐱᖃᕐᓗᑕ ᐱᓕᕆᖃᑎᖃᕐᓂᕐᒥᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ. 

ᕿᒪᐃᔪᓐᓇᖏᓐᓇᑦᑕ ᐃᒪᓐᓇᐃᓪᓚᑦᑖᕐᓂᖓᓂᒃ ᐅᓄᕐᓂᖅᓴᐅᔪᑦ ᑮᓇᐅᔭᖅᑖᕆᕙᒃᑕᕗᑦ ᐃᓯᖅᐸᓪᓕᐊᔪᑦ 
ᑲᓇᕼᐅᑉ ᒐᕙᒪᒃᑯᖏᓐᓂᓐᖔᖃᑦᑕᕐᒪᑕ.  ᑕᐃᒪᓐᖓᑦ ᑕᑎᒋᕙᒃᑲᑦᑎᒍ ᓄᓇᕗᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᑮᓇᐅᔭᖅᑖᖅᑎᑕᐅᓂᖓᓄᑦ ᐋᖅᑭᒡᓯᒪᓂᕆᔭᖓ.  ᑕᑎᒋᕙᒃᑲᑦᑎᒍ ᐃᑲᔪᖅᑐᐃᖁᓪᓗᒋᑦ ᐊᑐᕆᐊᖃᒻᒪᕆᒃᑐᓂᒃ 
ᐃᒡᓗᓕᕆᓂᕐᒧᑦ ᐱᓕᕆᔾᔪᑕᐅᔪᓂᒃ, ᓴᓇᖁᓪᓗᑕᓗ ᐊᑐᖅᑕᐅᔭᕆᐊᖃᖅᑐᓂᒃ ᓄᓇᓕᐅᔪᑦ 
ᐊᐅᓚᑕᐅᔾᔪᑎᒃᓴᖏᓐᓂᒃ ᓄᓇᓕᖁᑎᑦᑎᓐᓂ, ᐃᑲᔪᖅᑐᐃᔾᔪᑕᐅᔪᓂᒃ ᖃᓄᐃᖏᑦᓯᐊᕐᓗᑎᒃ ᓄᓇᓕᖃᖁᓪᓗᑕ, 
ᐊᒻᒪ ᐃᓕᓐᓂᐊᕈᑎᑦᓯᐊᓂᒃ ᐃᓕᓐᓂᐊᕈᑎᖃᖅᑎᓪᓗᑎᒍ ᓱᕈᓯᖁᑎᕗᑦ. 
 
ᐅᖃᖅᑏ, ᑕᒪᓐᓇ ᑕᑎᒃᓴᖃᕐᓂᖅ ᑕᐃᒪᐃᑲᓐᓇᕐᓂᐊᖅᑐᖅ ᓯᕕᑭᑦᑐᒧᑦ.  ᐱᒋᐊᓕᓵᕐᓂᑰᒐᑦᑕ ᓄᓇᕗᒥ 
ᐊᒡᓱᕈᕐᓇᖅᑐᓂᒃ ᓵᓐᖓᒃᓯᕗᒍᑦ ᐱᔨᑦᓯᕈᑎᖃᕋᓱᐊᖅᑎᓪᓗᑕ ᑕᖅᑲᒃᑯᓄᖓ ᐱᔨᑦᓯᕈᑕᐅᔭᕆᐊᖃᖅᑐᓂᒃ 
ᐊᑭᑐᔪᐊᓗᒐᓗᐊᖅᑎᓪᓗᒍ, ᐊᖏᔪᒻᒪᕆᐅᑎᓪᓗᒍᓗ ᓄᓇᕗᑦ, ᐃᓄᑭᑦᑑᑎᓂᒃ, ᐅᖓᓯᒌᒃᑐᓂᒃ 
ᓄᓇᖁᑎᖃᕐᖢᑎᒃ, ᐊᒃᐸᓯᖕᓂᖅᐹᖑᔪᒥᒡᓗ ᑮᓇᐅᔭᓕᐅᕈᑎᖃᕐᖢᑎᒃ ᑲᓇᑕᒥ, ᐊᒻᒪ ᐃᖅᑲᓇᐃᔭᖏᑦᑐᑦ 
ᐅᓄᕐᓂᖅᐹᖑᓗᑎᒃ ᑲᓇᑕᒥ. ᑕᐃᒪᓐᓇ ᓂᕆᐅᒋᔭᐅᒋᐊᑐᖏᑦᑐᒍᑦ ᐋᖅᑮᓂᐊᕐᓂᑦᑎᓐᓂᒃ 
ᐊᒡᓴᕈᕈᙱᒋᔭᑦᑎᓐᓂᒃ ᐅᓐᓄᐊᖏᓐᓇᖅ. 
 
ᑭᓯᐊᓂᓕ ᑕᑎᖃᐃᓐᓇᑲᐃᓐᓇᕐᓂᐊᖅᑎᓪᓗᑕ ᑐᓂᓯᖃᑦᑕᕐᓂᖏᓐᓄᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ ᓯᕕᑐᔪᒧᑦ 
ᑕᐃᒪᐃᑦᑐᒪᖏᒻᒪᑕ ᓄᓇᕗᑦ ᒐᕙᒪᒃᑯᖏᑦ ᐅᕝᕙᓘᓐᓃᑦ ᓄᓇᕗᒥᐅᑕᐅᑦ.  ᑎᒍᓯᔭᕆᐊᖃᓕᕋᑦᑕ ᓇᖕᒥᓂᖅ 
ᐊᐅᓚᓪᓗᒍ ᓯᕗᓂᒃᓴᕗᑦ ᐊᒻᒪ ᐱᓕᕆᐊᕆᓂᖅᓴᕆᓕᕐᓗᑎᒍ ᑕᐅᕗᖓᑯᑕᒃ ᐊᑐᓂᐊᓕᖅᑕᕗᑦ ᓯᕗᓂᒃᓴᕗᑦ, 
ᓯᕗᓂᒃᓴᒥ ᑕᐃᑲᓂ ᓇᖕᒥᓂᖅ ᑕᑎᒋᔪᓐᓇᖅᓯᓗᑕ ᐊᒻᒪ ᐊᐅᓚᑦᓯᔪᓐᓇᕐᓯᓗᑕ ᓇᖕᒥᓂᖅ ᓯᕗᓂᒃᓴᑦᑎᓐᓂᒃ. 
 
ᐅᓪᓗᒥ, ᓯᕗᓕᖅᑎ ᐅᑲᓕᖅ ᐊᒻᒪ  ᒐᕙᒪᕗᑦ ᑐᒃᓯᕋᕐᓯᒪᓕᖅᐳᑦ ᑲᓇᑕᐅᑉ ᐊᖓᔪᖅᑳᒻᒪᕆᐊᓄᑦ ᕼᐊᐳᒧᑦ 
ᐃᖅᑲᓇᐃᔭᖃᑎᖃᖁᓪᓗᒍ ᐅᕙᑦᑎᓐᓂᒃ ᐱᖓᓱᓂᒃ ᐱᒻᒪᕆᐅᔪᓂᒃ ᐱᔾᔪᑕᐅᔪᓂᒃ ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ 
ᐋᖅᑭᒡᐃᓱᑎᓪᓗᑕ ᐊᖅᑯᑕᐅᓂᐊᖅᑐᒥᒃ ᓇᖕᒥᓂᕐᓱᕐᓂᖅᓴᐅᓕᖁᓪᓗᑕ.  ᐃᕐᖐᓐᓇᒃᑯᓪᓕ, ᐃᒪᓐᓇ ᑐᑭᖃᖅᑐᖅ 
ᓄᑖᒥᒃ ᐊᑐᓕᕐᓗᑕ ᓄᓇᕗᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᖅᑖᖅᑎᑕᐅᓂᖏᓐᓄᑦ ᐋᖅᑭᒡᓯᒪᓂᐅᔪᒥᒃ ᐊᒻᒪ 
ᓯᕗᒧᑦ ᓅᑉᐸᓪᓕᐊᓕᕐᓗᑕ ᑐᐊᕕᕐᓇᖅᑐᒃᑯᑦ ᑎᑭᐅᑎᓇᓱᐊᕐᓗᑕ ᓄᑖᓄᑦ ᐊᖏᖃᑎᒌᒍᑎᐅᔪᓄᑦ 
ᐱᓕᕆᐊᒃᓴᐃᑦ ᓄᒃᑎᑕᐅᓂᖏᑎᒍᑦ ᓄᓇᕗᒧᑦ. 
 
ᐅᖃᐅᓯᖃᖅᑳᑲᐃᓐᓇᕐᓗᖓ ᓄᓇᕗᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᓂᒃ ᑐᓂᔭᐅᖃᑦᑕᕐᓂᖓᑕ 
ᐋᖅᑭᒡᓯᒪᓂᖓᓂᒃ ᓯᕗᓪᓕᕐᒥ.  ᑕᐃᒃᑯᐊ ᐊᖏᓂᖅᐹᒥᒃ ᑮᓇᐅᔭᓂᒃ ᐱᕕᒋᕙᒃᑲᑦᑎᒍ. ᑕᐃᒃᑯᐊᓗ 
ᐅᑭᐅᖅᑕᖅᑐᒥ ᒪᕐᕉᒃ ᒐᕙᒪᐅᔫᒃ, ᑕᑯᓐᓇᓚᐅᖅᐳᒍᑦ ᑲᖔᖅᑐᒻᒪᕆᐅᓪᓗᑕ ᑭᖑᓪᓕᕐᒥ ᒐᕙᒪᐅᓚᐅᖅᑐᑦ 
ᓴᖅᑭᑦᑎᑎᓪᓐᓗᒋᑦ ᓄᑖᓂᒃ ᐋᖅᑭᒡᓯᒪᓂᐅᔪᓂᒃ ᐃᓕᓴᕐᓯᓯᒪᖏᑦᑎᐊᒻᒪᕆᒃᑐᓂᒃ ᐅᕝᕙᓘᓐᓃᑦ 
ᑭᐅᓯᒪᖏᑦᑎᐊᒻᒪᕆᒃᑐᓂᒃ ᐅᑭᐅᖅᑕᖅᑐᒥ ᒐᕙᒪᐅᔪᑦ ᑭᓐᖒᒪᔭᖏᓐᓂᒃ.  ᑕᐃᑦᓱᒪᓂ 
ᓂᕈᐊᖅᑕᐅᓇᓱᐊᖅᑎᓪᓗᒋᑦ ᐊᖓᔪᖅᑳᕐᔪᐊᖑᓕᖅᑐᖅ ᕼᐊᐳ ᐊᖏᖃᑎᖃᓚᐅᕐᓯᒪᖕᒪᑕ ᒫᓐᓇᐅᔪᖅ 
ᐋᖅᑭᒡᓯᒪᓂᕆᔭᐅᔪᑦ ᕿᒥᕐᕈᓇᒃᑕᐅᔭᕆᐊᖃᓕᕐᓂᖏᓐᓂᒃ.  ᐅᖃᖅᑲᐅᒐᒪ ᐅᐊᑦᑎᐊᖅ, ᑖᓐᓇ ᑐᑭᓯᔪᑎᒋᒐᑦᑎᒍ 
ᓂᕆᐅᓂᖃᕐᓂᑦᑎᓐᓄᑦ ᑕᒪᒃᑯᐊ ᑕᐅᑐᒐᕆᔭᕗᑦ ᑐᓴᖅᑕᐅᕙᓪᓕᐊᓕᕐᒪᑕ ᐊᒻᒪ ᑭᓐᖒᒪᔭᕗᑦ 
ᐱᓕᕆᐊᖑᓂᐊᓕᕐᒪᑕ. 
 
ᐱᔭᕐᓂᕐᓯᓕᖅᑎᓪᓗᒍ, ᕿᓂᖅᑐᒍ ᓄᑖᓂᒃ ᐊᖏᖃᑎᒌᒍᑎᓕᐅᕐᓂᕐᒥᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐅᑯᓂ 
ᐱᖃᓯᐅᔾᔨᓯᒪᔪᓂᒃ: 
 
 ᐃᓛᒃᑯᖓᓗᓂ ᐊᖏᖃᑎᒌᒍᑎᐅᔪᖅ ᐅᑭᐅᖅᑕᖅᑐᒥ ᒐᕙᒪᓂᑦ 
 ᐋᖅᑭᒡᓯᒪᓂᖃᖏᓪᓗᑎᒃ 
 ᐃᓱᒪᒃᓴᕐᓯᐅᕈᑎᖃᕐᓯᒪᓗᑎᒃ ᓄᓇᕗᑦ ᐃᓄᒋᐊᒃᓯᕙᓪᓕᐊᓂᖓᑕ ᓱᒃᑲᓂᖓᓂᒃ 
 ᓈᒻᒪᒃᑐᓂᒃ ᑮᓇᐅᔭᓄᑦ ᐊᑭᓕᐅᑎᓄᑦ ᑐᓐᖓᕕᖃᓕᕐᓗᑎᒃ ᐱᖃᓯᐅᔾᔨᓯᒪᔪᒥᒃ ᐊᔾᔨᐅᖏᑦᑐᒃᑯᑦ 

ᑭᓐᖒᒪᔭᑦᑎᓐᓄᑦ ᐊᒻᒪ ᐊᒡᓱᕈᕈᑎᒋᔭᑦᑎᓐᓄᑦ 

 ᐊᒻᒪ ᐅᓄᕐᓯᒋᐊᖅᑕᐅᖁᓪᓗᒋᑦ ᑮᓇᐅᔭᑎᒍᑦ ᐃᓯᖅᐸᓪᓕᐊᔪᖁᑎᕗᑦ ᐊᒃᑐᐃᓂᖃᕐᓂᐊᖏᒻᒪᑕ 
ᓇᓚᒎᖏᑦᑐᒃᑯᑦ ᐱᓂᐊᖅᑕᑦᑎᓐᓂᒃ ᐃᓗᐊᒍᑦ ᓄᓇᕗᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᑮᓇᐅᔭᖃᖅᑎᑕᐅᓂᖏᓐᓄᑦ ᐋᖅᑭᒡᓯᒪᓂᖓᒍᑦ. 

 
ᐊᕐᕌᒍᒋᕋᑖᖅᑕᑦᑎᓐᓂ, ᐃᖅᑲᓇᐃᔭᖃᑎᖃᕐᓯᒪᕗᒍᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᖏᓐᓂᑦ ᓴᖅᑭᑕᐅᓯᒪᔪᑦ 
ᑲᑎᒪᔨᖏᑕ ᕕᑐᕆᓴᒃᑯᑦ.  ᐃᖅᑲᓇᐃᔭᖃᑎᖃᕐᓯᒪᓪᓗᑕᓗ ᖃᐅᔨᒪᔨᒻᒪᕆᑦ ᑲᑎᒪᔨᖏᓐᓂᑦ ᓴᖅᑭᑕᐅᓯᒪᔪᓂᑦ 
ᑭᖑᓪᓕᕐᒥ ᒐᕙᒪᐅᓚᐅᖅᑐᓄᑦ.  ᓂᕆᐅᖕᓂᖃᑦᑎᐊᖅᐳᒍᑦ ᐃᓱᒫᓗᒍᑎᕗᑦ ᑐᓴᖅᑕᐅᓯᒪᓕᕐᓂᖏᓐᓂᒃ.  ᐊᒻᒪ 
ᐊᑐᐃᓐᓇᐅᕗᒍᑦ ᐃᖅᑲᓇᐃᔭᖃᑎᖃᕈᒪᑦᑎᐊᕐᓂᕐᒧᑦ ᓄᑖᓂᒃ ᑲᓇᑕᐅᑉ ᒐᕙᒪᕆᓕᖅᑕᖏᓐᓂᒃ ᓄᑖᓂᒃ 
ᐋᖅᑭᒡᓱᐃᓕᖅᑎᓪᓗᑕ ᐋᖅᑭᒡᓯᒪᓂᐅᒐᔭᖅᑐᓂᒃ. 
 
ᐊᔭᐅᖅᑐᐃᕗᒍᑦ ᑲᓇᑕᐅᑉ ᐊᖓᔪᖅᑳᒻᒪᕆᐊᓂᒃ ᐊᒻᒪ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓂᒃ ᕙᓚᕆᑎᒥᒃ 
ᓴᓇᖁᓪᓗᒋᑦ ᓄᑖᓂᒃ ᓄᓇᕗᒥ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᖅᑖᖅᑎᑕᐅᓂᕐᒧᑦ ᐋᖅᑭᒡᓯᒪᓂᐅᔪᖅ 
ᑕᒪᑐᒪ ᐱᓕᕆᔭᐅᓂᖓ ᓯᕗᓪᓕᐅᑎᔭᐅᖁᓪᓗᒍ ᐋᖅᑭᒡᓱᐃᓕᖅᑎᓪᓗᒋᑦ ᑲᑎᒪᔾᔪᑎᒃᓴᐅᓂᐊᖅᑐᓂᒃ 2006-ᒧᑦ.  
ᐊᔭᐅᖅᑐᐃᕗᒍᑦ ᓴᖅᑭᑦᑎᖁᓪᓗᒋᑦ ᐅᓂᒃᑳᓕᐊᕆᔭᐅᓚᐅᖅᑐᓂᒃ ᖃᐅᔨᒪᔨᒻᒪᕆᐅᔪᑦ ᑲᑎᒪᔨᖏᓐᓄᑦ 
ᐃᕐᖐᓐᓇᖅ ᐊᑐᐃᓐᓇᐅᓕᖅᐸᑕ.  ᐊᔭᐅᖅᑐᐃᕗᒍᑦ ᐃᓱᒪᒃᓴᕐᓯᐅᖁᓪᓗᖏᑦ ᑐᒃᓯᕋᐅᑎᖏᓐᓂᒃ 
ᐅᓂᒃᑳᓕᐊᖏᓐᓂᑦ ᑲᑎᒪᔨᖏᑕ ᕕᑐᕆᓴᒃᑯᑦ.  ᐊᒻᒪ ᐊᔭᐅᖅᑐᐃᕗᒍᑦ ᐅᑕᖅᑭᖁᓇᒋᑦ ᐊᖏᔫᑕᐅᓂᖅᓴᐃᑦ 
ᐊᒻᒪ ᐱᔭᕐᓂᖏᓐᓂᖅᓴᐃᑦ ᐱᔾᔪᑕᐅᔪᑦ ᐊᒃᑐᐊᓂᖃᖅᑐᑦ ᐊᕐᕌᒍᒧᑦ ᑮᓇᐅᔭᓕᕆᓐᓇᒧᑦ ᐃᒡᓗᒌᖏᓐᓂᐅᔪᑦ ᐊᒻᒪ 
ᑲᓇᑕᐅᑉ ᐊᔾᔨᒌᓕᖅᑎᑦᓯᓂᕐᒧᑦ ᐱᓕᕆᔾᔪᑎᒋᔭᖓᑦ ᑭᐅᔭᐅᖁᓪᓗᒍ.  ᓄᓇᕗᒥ ᑮᓇᐅᔭᖃᖅᑎᑕᐅᓂᖓᑦ 
ᑲᓇᑕᐅᑉ ᒐᕙᒪᒃᑯᖏᑕ ᐋᖅᑭᒡᓯᒪᓂᕆᔭᖓ ᐊᔾᔨᐅᖏᑑᖕᒪᑦ ᐅᑭᐅᖅᑕᖅᑐᒥ ᒐᕙᒪᐅᔪᓄᑦ.  ᑭᓐᖒᒪᔭᐅᒧᑦ 
ᐅᑭᐅᖅᑕᖅᑐᒥ, ᐱᓗᐊᖅᑐᒥᒃ ᓄᓇᕗᒥ ᐊᔾᔨᒋᔭᐅᖏᒻᒪᑕ ᑲᓇᑕᐅᑉ ᐊᒡᒍᖅᑐᕐᓯᒪᓂᐊᑕ 
ᐊᑲᐅᓐᖏᓕᐅᕈᑎᖏᑕ.  ᑐᐊᕕᕐᓇᖅᑐᒃᑯᑦ ᐱᔭᕆᐊᖃᓕᕋᑦᑕ ᓄᑖᓂᒃ ᐋᖅᑭᒡᓯᒪᓂᐅᔪᓂᒃ ᐃᓕᓴᕐᓯᓯᒪᔪᓂᒃ 
ᐊᒻᒪ ᑭᐅᓯᒪᔪᓂᒃ ᐱᕐᔪᐊᑎᒍᑦ ᐊᒡᓱᕈᕈᑕᐅᔪᓄᑦ ᓄᓇᕗᑦ ᐃᓗᐊᓂ. 
 
ᐅᓪᓗᓂ ᐱᓇᓱᐊᕈᓯᕐᓂᓗ ᐊᒡᒋᖅᑐᓂ, ᑐᓂᔪᒪᓂᐊᖅᑕᕋ ᐱᔪᒪᓂᕆᔭᕗᑦ ᒥᓂᔅᑕ ᕕᓕᐅᕆᑎᒧᑦ ᐊᒻᒪ 
ᓂᕆᐅᖕᓂᖃᑦᓯᐊᖅᑐᖓ ᐊᖏᖃᑎᒌᒐᓱᐊᖃᑎᒋᔪᓐᓇᕐᓂᐊᕋᑦᑎᒍ ᓄᑖᒧᑦ ᐋᖅᑭᒡᓯᒪᓂᐅᔪᒧᑦ 
ᐃᓱᒪᓕᐅᕈᑎᖃᓚᐅᖏᓐᓂᖏᓐᓂᒃ ᐅᑭᐅᖅᑕᖅᑐᕐᒥᐅᑦ ᒐᕙᒪᖏᓐᓄᑦ ᑐᓂᔭᐅᓂᐊᖅᑐᑦ ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᐋᖅᑭᒡᓯᒪᓂᕆᓂᐊᖅᑕᖓᓄᑦ 2007-08-ᒧᑦ. 
 
ᑐᒡᓕᐊᓂ ᐱᔾᔪᑎᐅᔪᖅ ᑐᐊᕕᕐᓇᕐᒥᔪᖅ ᑭᓯᐊᓂᓕ ᐱᔭᕐᓂᖏᓐᓂᖅᓴᐅᓪᓗᓂ. 
 
ᐅᖃᖅᑲᐅᒐᒪᐃᓛᒃ ᐅᐊᑦᑎᐊᖅ, ᑖᒃᑯᐊ ᑮᓇᐅᔭᖅᑐᕈᑎᒃᓴᐅᔪᓄᑦ ᐊᑐᕈᒫᖅᑐᑦ ᐱᔾᔪᑎᖃᕐᒪᑕ ᓂᕆᐅᖕᓂᕐᒥᒃ.  
ᐊᒻᒪ ᐱᐅᓂᖅᐹᖑᔪᖅ ᓂᕆᐅᖕᓂᐅᔪᖅ ᓯᕗᓂᑦᑎᓐᓂᑉᐳᖅ ᐊᑐᕈᓐᓇᕐᓯᖁᓪᓗᑕ ᑮᓇᐅᔭᓂᒃ ᐊᒻᒪ 
ᑕᑯᔪᓐᓇᕐᓯᖁᓪᓗᑕ ᑮᓇᐅᔭᓕᐅᕈᑕᐅᓇᓱᐊᖅᑐᑦ ᓄᓇᒥᐅᑕᑦ ᐱᕙᓪᓕᐊᑎᑕᐅᓂᖏᓐᓄᑦ ᓄᓇᕗᑦ ᐃᓗᐊᓂ. 
 
ᐅᓪᓗᒥᐅᓕᖅᑐᖅ ᐊᕙᑎᐅᔪᖅ ᒪᓕᒡᓗᒍ, ᒐᕙᒪᑐᖃᒃᑯᑦ ᑕᒃᑯᐊᓗᐊᖑᐊᖅ ᐃᑲᔫᓯᐊᖅᑖᓪᓗᐊᑕᕐᒪᑕ 
ᐱᑖᕈᑕᐅᔪᓐᓇᖅᑐᓂ ᐱᕙᓪᓕᐊᓂᕆᔭᖏᓐᓂᑦ ᓄᓇᕗᑦ.  ᑕᒪᓐᓇᓗ ᐊᓯᔾᔨᕆᐊᖃᓕᕐᒪᑦ.  ᐃᓄᐃᑦ 
ᐊᑐᖃᑦᑕᕐᓯᒪᓕᕐᒪᑕ ᓄᓇᖓᓐᓂᑦ ᐊᕐᕌᒍᒐᓴᖕᓄᑦ ᐅᓄᖅᑐᒻᒪᕆᐊᓗᖕᓄᑦ ᐊᒻᒪ ᐊᑐᐃᓐᓇᕐᓂᐊᕆᓪᓗᑎᒍ 
ᐅᑭᐅᑕᖅᑐᒥ ᓄᓇᖁᑎᒋᔭᕗᑦ ᐊᒻᒪ ᐊᑕᑎᑦᑏᓐᓇᕈᑎᒋᓗᑎᒍᑦ ᑲᓇᑕᒧᑦ ᐱᒋᔭᐅᓂᕆᔭᖓᓄᑦ.  ᓄᓇᕗᒥᐅᑦ 
ᑖᒃᑯᐊ ᐃᑲᔫᓯᐊᖅᑖᓪᓗᐊᑎᖅᑎᐅᔭᕆᐊᖃᕐᒪᑕ ᓄᓇᕗᒥᑦ ᓄᓇᒥᐅᑕᓂᑦ ᑮᓇᐅᔭᓕᐅᕈᑕᐅᔪᓂᑦ.  ᑕᒪᓐᓇᓗ 
ᑕᐃᒪᓐᓇ ᐃᓱᒪᓂᐅᔪᖅ ᐱᒋᐊᕈᑎᒋᓯᒪᓪᓗᑎᒍ.  ᑭᖑᓪᓕᕐᒥ ᐊᓪᓗᕆᐊᕐᓂᐅᔪᖅ ᐱᒋᐊᕈᑎᖃᓂᐊᖅᐳᖅ 
ᐊᖏᖃᑎᖃᕋᓱᐊᕐᓂᕐᒥᒃ ᓄᑖᓂᒃ ᐱᔪᒪᓗᑕ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑐᓂᔭᐅᖃᑦᑕᕐᓂᕆᔭᑦᑎᓐᓄᑦ 
ᐱᓕᕆᐊᒃᓴᐃᑦ ᓄᒃᑎᖅᑕᐅᓪᓗᑎᒃ ᐋᖏᖃᑎᒋᒍᑏᑦ ᐊᕿᒃᓯᓂᐊᕐᒪᑕ ᐱᓪᓗᐊᑕᐅᔪᑦ ᓴᕿᒃᑎᑕᐅᓗᑎᒃ. 
 
ᑲᓇᑕᐅᑉ ᐊᖓᔪᖅᑳᒻᒪᕆᖓ ᕼᐊᐳ ᐅᖃᕐᓯᒪᔪᖅ ᐹᑎᕆᔭᖏᑦ ᐅᒃᐱᕆᓱᖕᒪᑕ ᐅᑭᐅᑕᖅᑐᕐᒥᐅᑦ ᓇᖕᒥᓂᖅ 
ᐊᐅᓚᑦᓯᖁᓪᓗᒋᑦ ᓇᖕᒥᓂᖅ ᓯᕗᓂᒃᓴᕆᔭᖏᓐᓂᒃ.  ᓇᓗᓇᐃᕐᓯᓚᐅᖅᑐᖅ ᐊᖏᕐᓯᒪᓂᕆᔭᖓᓂᒃ 

ᐋᖅᑭᒡᓯᒪᑦᑎᐊᖅᑐᒃᑯᑦ ᓄᒃᑎᕆᖃᑦᑕᕐᓂᕐᒧᑦ ᐱᓕᕆᐊᒃᓴᓂᒃ ᐃᓱᒪᓕᐅᕈᑎᑦ ᐋᑐᐊᒥᐅᖏᑦᑐᖅ 
ᓴᓇᔭᐅᖃᑦᑕᖁᓪᓗᓂᒋᑦ.  ᐊᖏᕈᑎᒋᓯᒪᔭᖓ ᑐᓴᖅᓴᐅᓚᐳᖅᐳᖅ ᓴᓐᖓᒃᑎᒋᐊᖅᑕᐅᓪᓗᓂ ᒥᓂᔅᑕ ᔨᒻ 
ᐱᐊᓐᑎᔅᒧᑦ, ᓄᑖᖅ ᒥᓂᔅᑕᕆᔭᐅᓕᖅᑐᖅ ᐊᓪᓚᐃᑦ ᑲᒪᒋᔭᐅᓂᖏᓐᓄᑦ ᐊᒻᒪ ᐅᑭᐅᖅᑕᖅᑐᕐᒥᐅᑦ 
ᐱᕙᓪᓕᐊᑎᑕᐅᓂᖏᓐᓄᑦ (ᐃᓄᓕᕆᔨᑐᖃᒃᑰᓂᕋᖅᑕᐅᕙᓚᐅᕐᓯᒪᔪᑦ ᐃᓄᒃᑎᑐᑦ). 
 
ᐅᖃᐅᓯᕆᔭᖏᑦ ᑎᒍᕙᕗᑦ ᓇᓗᓇᐃᕐᓯᔾᔪᑎᒋᓪᓗᑎᒍ ᐱᓕᕆᐊᒃᓴᓂᒃ ᓄᒃᑎᕆᓂᐅᔪᖅ ᐱᓪᓚᑦᑖᖑᓪᓗᓂ 
ᐊᖏᕐᓯᒪᔾᔪᑕᐅᓂᖓᓂᒃ ᐊᒻᒪ ᐊᖏᖅᑕᐅᑐᐃᓐᓇᕐᓯᒪᖏᓐᓂᖓᓂᒃ. 
 
ᐱᔾᔪᑎᒋᓪᓗᑕ, ᐅᖃᖅᑏ, ᐱᒻᒪᕆᐅᓂᖅᓴᖅᑕᖃᖏᒻᒪᑦ ᑎᑭᐅᑎᓇᓱᐊᖅᑎᓪᓗᑕ ᐱᓕᕆᐊᒃᓴᐃᑦ 
ᓄᒃᑎᖅᑕᐅᓂᖏᓐᓄᑦ ᐊᖏᕈᑎᐅᔪᑦ ᑕᐃᒪᓐᓇ ᓄᓇᕗᒥᐅᑦ ᐃᑲᔪᖅᑕᐅᔪᓐᓇᕐᓯᓂᐊᕐᒪᑕ ᐊᖏᔪᒻᒪᕆᐅᔪᓂᑦ 
ᑮᓇᐅᔭᓕᐅᕈᑕᐅᓇᓱᐊᖅᑐᓄᑦ ᐱᕕᒃᓴᐅᓂᐊᖅᑐᓂᑦ ᐊᒡᒋᖅᑐᓂᑦ.  ᐅᖃᐅᓯᖃᑐᐃᓐᓇᖏᓐᓇᑦᑕ ᐱᔭᕐᓂᖅᑐᓂᒃ 
ᐊᓪᓚᕕᓕᕆᓂᕐᒧᑦ ᐱᓕᕆᐊᒃᓴᓂᒃ ᓄᒃᑎᕆᓂᕐᒥᒃ.  ᐅᖃᐅᓯᖃᕋᑦᑕ ᓴᓐᖓᒃᑎᑉᐹᓪᓕᖅᑎᑦᑎᓂᕐᒥᒃ 
ᓄᓇᕗᑦᑎᓐᓂᒃ.  ᐅᖃᐅᓯᖃᖅᐳᒍᑦ ᑎᒍᓯᕚᓪᓕᕐᓂᕐᒥᒃ ᑲᒪᒋᔭᕆᐊᖃᖅᑕᑦᑎᓐᓂᒃ ᓄᓇᒥᐅᑕᓂᑦ 
ᑮᓇᐅᔭᓕᐅᕈᑕᐅᔪᓂᑦ ᐊᒻᒪ ᑮᓇᐅᔭᓕᐅᕈᑕᐅᔪᑦ ᓄᓇᕗᒥᑎᓪᓗᒋᑦ ᐱᕙᓪᓕᐊᓂᕆᔭᐅᔪᑦ ᑕᕝᕙᓂ ᓄᓇᕗᑦ 
ᐃᓗᐊᓃᓪᓗᑎᒃ.  ᐅᖃᐅᓯᖃᖅᐳᒍᓪᓗ ᑐᓂᓯᓂᕐᒥᒃ ᐱᕕᒃᓴᐅᔪᓂᒃ ᑮᓇᐅᔭᓂᒃ ᐊᑐᖁᓪᓗᒋᑦ ᐊᑐᕆᐊᖃᖅᑐᓂᒃ 
ᓴᓇᖁᓪᓗᑕ ᐱᐅᓂᖅᓴᐅᓂᐊᖅᑐᒥᒃ ᓯᕗᓂᒃᓴᖃᖁᓪᓗᒍ ᓄᓇᕗᖁᑎᕗᑦ.  ᐊᒻᒪ ᐅᖃᐅᓯᖃᖅᐳᒍᑦ ᓴᓇᓂᕐᒥᒃ 
ᐱᐅᓂᖅᐹᖑᔪᒥᒃ ᓂᕆᐅᖕᓂᐅᔪᒥᒃ ᓄᓇᕗᕗᑦ ᓇᖕᒥᓂᖅ ᒪᑭᑕᑦᑎᐊᕈᓐᓇᕐᓯᓂᐊᕐᓂᖓᓂᒃ, ᐃᒻᒥᓂᕿᓗᓂ 
ᐊᒻᒪ ᐊᔪᕐᓴᖏᑦᑐᒥᒃ ᓯᕗᓂᒃᓴᖃᕐᓂᕐᒥᒃ. 
 
ᐅᖃᖅᑏ, ᓴᓐᖏᔪᒃᑯᑦ ᓇᓗᓇᐃᕐᓯᔪᒪᔪᖓ ᐅᖃᐅᓯᕆᔭᕗᑦ ᑎᒍᓯᓂᕐᒥᒃ ᐱᓕᕆᐊᒃᓴᑦ ᓄᒃᑎᖅᑕᐅᓂᖏᓐᓄᑦ 
ᐊᖏᖃᑎᒌᒍᑎᒥᒃ ᓄᓇᕗᒥᐅᓄᑦ ᐱᑐᐃᓐᓇᖏᒻᒪᑦ ᓄᓇᕗᒥᐅᓄᑦ - ᐱᐅᖕᒪᑦ ᑕᒪᓐᓇ ᑲᓇᑕᒧᑦ ᐱᔪᑎᒋᓪᓗᒍ 
ᑲᓇᑕ ᑭᓯᐊᓂ ᓇᖖᒋᔫᔪᓐᓇᕐᓂᐊᕐᒪᑦ ᓄᓇᓕᒡᔪᐊᖑᖃᑕᐅᓗᓂ ᑕᐃᒃᑯᐊ ᐊᑐᓂ ᐊᒡᒍᖅᑐᕐᓯᒪᓂᖏᑦ ᐊᒻᒪ 
ᐅᑭᐅᖅᑕᖅᑐᒥ ᒐᕙᒪᐅᔪᑦ ᐱᕙᓪᓕᐊᔪᓐᓇᕐᒪᑕ ᐊᔪᖏᓐᓂᕐᒥᓄᑦ ᑎᑭᑦᑎᐊᕐᓗᑎᒃ ᐊᒻᒪ 
ᓄᖅᑲᖅᑎᑕᐅᕙᓪᓕᐊᓕᕐᓗᓂ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᓂᒃ ᐱᖃᑦᑕᕐᓂᕆᔭᕗᑦ. 
 
ᑕᐃᒪᓐᓇᐃᓕᐅᓚᐅᕐᒪᑕ ᓂᐅᕙᓐᓛᓐᒥᐅᑦ ᐊᒻᒪ ᓛᐸᑐᐊᕐᒥᐅᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ.  ᑕᐃᒪᐃᓕᐅᕐᒥᔪᑦ 
ᓄᕙᓯᑰᓴᒥᐅᑦ ᓴᓯᑳᑦᓱᐊᓐᒥᐅᓄᑦ.  ᓄᓇᕗᒥ, ᓂᕆᐅᒃᑐᒍᑦ ᒥᑭᓐᓂᖅᓴᐅᖏᑦᑐᒥᒃ ᐱᔪᒪᓪᓗᑕ 
ᐊᑐᕈᓐᓇᕐᓂᐊᕋᑦᑎᒍ ᓇᖕᒥᓂᖅ ᐱᕙᓪᓕᐊᕕᒃᓴᖁᑎᒋᔭᕗᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ 
ᐱᕈᖅᐸᓪᓕᐊᓂᐅᔪᖅ ᐱᓐᖑᖁᓪᓗᒍ ᐊᒻᒪ ᐃᑲᔪᖅᑐᐃᔾᔪᑕᐅᖁᓪᓗᒍ ᓄᓇᒥᐅᑕᐅᔪᑦ ᐱᕙᓪᐊᓕᑎᑕᐅᑎᓪᓗᒋᑦ 
ᓄᓇᕗᑦ ᐃᓗᐊᓂ. 
 
ᐊᑐᐃᓐᓇᐅᓕᖅᑐᒍᑦ ᐊᖏᖃᑎᒌᒐᓱᖃᕋᓱᐊᕐᓂᕐᒥᒃ ᐃᕐᖐᓐᓇᖅ, ᓄᓇᕗᑦ ᑐᓐᖓᕕᒃᑯᑦ 
ᐱᓕᕆᖃᑕᐅᓪᓚᕆᒡᓗᑎᒃ ᐃᓚᐅᓂᐊᖅᑐᑦ ᑕᒪᑐᒪ ᐃᖏᕐᕋᓂᖓᒍᑦ.  ᒐᕙᒪᕗᑦ ᓴᓇᓯᒪᓕᖅᑐᑦ ᓄᑖᓂᒃ 
ᓯᐊᒻᒪᒃᑎᕆᓂᕐᒧᑦ ᐱᓕᕆᕕᐊᕈᓯᕐᒥᒃ, ᑎᒃᑯᐊᕐᓯᓯᒪᓪᓗᑎᒃ ᐊᖓᔪᖅᑳᕆᔭᐅᓂᐊᖅᑐᒥᒃ ᐊᖏᖃᑎᒌᒐᓱᐊᕐᓂᕐᒧᑦ, 
ᐊᒻᒪ ᐊᖏᕐᓯᓯᒪᓕᖅᑐᑦ ᐊᖏᖃᑎᒌᒐᓱᐊᕐᓂᒧᑦ ᑎᓕᔭᐅᓯᒪᔾᔪᑎᓂᒃ.  ᑐᒃᓯᕋᕐᕕᒋᔭᕗᑦ ᑲᓇᑕᐅᑉ ᒐᕙᒪᒃᑯᖏᑦ 
ᐊᔾᔨᑲᓴᖓᓄᑦ ᐊᓪᓗᐃᒋᐊᖁᓪᓗᒋᑦ ᐊᖏᖃᑎᒌᒐᓱᐊᕐᓂᐅᔪᖅ ᐱᒋᐊᕈᓐᓇᕐᓯᓂᐊᕐᒪᑦ ᑐᑭᓯᒪᖃᑎᒌᑦᑎᐊᕐᓗᑕ 
ᑐᕋᖓᒃᓴᕆᔭᑦᑎᓐᓂᒃ ᐊᒻᒪ ᓂᕆᐅᒋᔭᑦᑎᓐᓂᒃ. 
 
ᐅᖃᖅᑏ, ᖃᐅᔨᒪᓕᖅᑐᒍᑦ ᑕᒪᓐᓇ ᐊᑯᓂᑲᓪᓚᒃ ᐱᓕᕆᔭᕆᐊᖃᕐᓂᐊᕐᓂᖓᓂᒃ.  ᑭᓯᐊᓂᓕ 
ᐅᖃᐅᓯᕇᓐᓇᖃᑦᑕᖅᑕᕗᑦ ᓂᕆᐅᖕᓂᖅ, ᐊᒻᒪ ᓂᕆᐅᖕᓂᕆᔭᕗᑦ ᐱᓕᕆᐊᒃᓴᓂᒃ ᓄᒃᑎᕆᓂᐅᔪᒧᑦ 
ᐊᖏᖃᑎᒌᒐᓱᐊᕐᓂᐅᔪᑦ ᐱᒋᐊᖁᓪᓗᒋᑦ ᐅᐱᕐᖔᖑᓂᐊᖅᑐᖅ ᐊᒻᒪ ᐱᔭᕇᖅᑕᐅᓛᕐᓗᑎᒃ 2008-ᖑᓕᖅᐸᑦ.  
ᑐᕌᖓᒃᓴᕆᔭᕗᓪᓕ, ᑕᑯᓐᓇᓐᖑᐊᖅᑕᑦᑎᓐᓂ ᓄᓇᕗᒥᐅᓄᑦ, ᐄᑉᐳ 2011-ᖑᓕᖅᐸᑦ ᓇᖕᒥᓂᖅ 
ᑲᒪᒋᔪᓐᓇᕐᓯᓂᐊᕋᑦᑎᒍ ᑲᒪᒋᔭᕆᐊᖃᖅᑕᕗᑦ ᐊᒻᒪ ᓴᓐᖏᓂᐅᔪᑦ ᐊᑐᕆᐊᖃᖅᑕᕗᑦ ᐊᐅᓚᑦᓯᔾᔪᑕᐅᓗᑎᒃ 
ᓇᖕᒥᓂᖅ ᓯᕗᓂᒃᓴᕆᓂᐊᖅᑕᑦᑎᓐᓄᑦ. 

ᐱᖓᔪᖓᓐᓂ ᐱᔾᔪᑕᐅᔪᖅ ᐱᖃᓯᐅᔾᔨᓯᒪᕗᖅ ᐊᖏᖃᑎᒌᖃᑎᖃᕐᓂᕐᒥᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ 
ᐱᓕᕿᕕᖓᓐᓂᒃ ᐃᓄᓕᕆᔨᑐᖃᒃᑯᑦ ᐊᑐᓕᖅᑎᑕᐅᓂᖓᓄᑦ ᑳᓐᑐᕌᒃ ᓄᓇᕗᒥ ᓄᓇᑖᕈᑎᓄᑦ ᐊᖏᕈᑎᔪᑦ.  
ᐊᑐᓕᖅᑎᑕᐅᓯᒪᔪᖃᖖᒋᑐᐊᖅᐸᑦ ᑳᓐᑐᕌᒃᒥᑦ ᑐᓐᖓᕕᖃᑦᓯᐊᖏᓐᓂᕐᒥᒃ ᐊᒃᑐᐃᓂᕐᓗᒃᓯᒪᖕᒪᑦ ᐃᓄᐃᑦ 
ᐱᓕᒻᒪᒃᓴᖅᑕᐅᓂᖏᓐᓄᑦ, ᐱᓕᕆᕕᖏᓐᓂᒡᓗ ᓄᓇᑖᕈᑎᑎᒍᑦ ᑎᒥᓐᖑᖅᑎᑕᐅᓯᒪᔪᑦ ᐊᒻᒪ ᐃᓄᐃᑦ 
ᑎᒥᖁᑎᖏᓐᓄᑦ.  ᒪᐃ 2005-ᒥ, ᐃᖅᑲᖅᑐᐃᔨᕐᔪᐊᖑᓚᐅᕐᓯᒪᔪᖅ ᐳᑎᔅ ᑲᓚᒻᐱᐊᒥ ᐃᖅᑲᖅᑐᐃᔨ ᑖᒪᔅ ᐴᔾᔪ 
ᑎᒃᑯᐊᖅᑕᐅᓚᐅᕐᓯᒪᔪᖅ ᐊᑯᓐᓇᖏᕐᓯᔨᐅᓂᐊᖅᑎᓪᓗᒍ ᐊᑐᓕᖅᑎᑦᑎᓂᕐᒧᑦ ᑳᓐᑐᕌᒃᒧᑦ 
ᐊᖏᕈᑕᐅᓇᓱᐊᖅᑐᓄᑦ.  ᒐᕙᒪᕗᑦ ᓂᕆᐅᑦᑎᐊᖅᐅᑦ ᑭᖑᓪᓕᖅᐹᒥ ᐅᓂᒃᑳᓕᐊᖓᓂᒃ ᐊᒻᒪ 
ᐅᖃᐅᔾᔨᒋᐊᕐᓂᕆᓂᐊᖅᑕᖓᓂᒃ ᖃᓄᖅ ᑕᒪᒃᑯᐊ ᐋᖅᑭᒡᑕᐅᔪᓐᓇᕐᒪᖔᑕ ᐊᖏᖃᑎᒌᒍᓐᓇᐃᓪᓕᔾᔪᑕᐅᓯᒪᔪᑦ. 
 
ᐅᖃᐅᓯᒃᓴᐃᑦ ᓄᕐᖑᕈᑎᖏᑦ 
 
ᐅᖃᖅᑏ ᐊᒻᒪ ᑲᑎᒪᔨᐅᖃᑕᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᐃᖅᑲᓇᐃᔭᒐᒃᓴᕗᑦ ᐋᖅᑭᒡᑕᐅᓯᒪᓕᕐᒪᑕ 
ᐱᔭᒃᓴᑲᓪᓚᒻᒪᕆᒃᐳᑦ.  ᓇᓗᓇᖏᑦᑐᖅ ᐊᒡᓱᕈᕐᓇᖅᑐᓂᒃ ᐱᔭᕐᓂᖏᑦᑐᓂᒃ ᓵᓐᖓᒃᓯᓂᐊᕋᑦᑕ 
ᐱᔭᕇᕐᓯᓇᓱᐊᖅᑎᓪᓗᑕ ᑐᕌᖓᒃᓴᕆᔭᑦᑎᓐᓂᒃ ᐱᓇᓱᐊᖅᑕᕗᑦᑕ ᐃᓗᐊᓃᑦᑐᓂᒃ.  ᐃᑲᔪᖅᑕᐅᑎᓪᓗᑕ 
ᐃᓕᔅᓯᓐᓄᑦ, ᐊᒻᒪ ᐃᑲᔪᖅᑕᐅᑎᓪᓗᑕ ᐃᓄᐃᑦ ᑎᒥᖁᑎᒋᔭᖏᓐᓄᑦ, ᐱᔅᓇᓯᐅᔪᓄᑦ ᐊᒻᒪ 
ᐱᓕᕆᕕᒡᔪᐊᖁᑎᖃᖅᑐᑦ ᓯᕗᓕᖅᑎᖏᓐᓄᑦ, ᐊᑭᓕᖅᓱᖅᑕᐅᓇᓱᑎᒃ ᑲᑐᔾᔨᔨᐅᔪᓄᑦ, ᐃᓐᓇᑐᖃᑦᑎᓐᓄᓪᓗ, 
ᑲᓇᑕᐅᓪᓗ ᒐᕙᒪᒃᑯᖏᓐᓄᑦ ᐊᒻᒪᓗ ᓇᖕᒥᓂᖅ ᒐᕙᒪᕆᔭᑎᓐᓂ ᐃᖅᑲᓇᐃᔭᖅᑎᖁᑎᑦᑎᓐᓂᒃ, 
ᐅᒃᐱᕈᓱᑦᑎᐊᖅᑐᖓ ᐱᓕᕆᔪᓐᓇᕐᓯᓂᐊᕋᑦᑕ ᑕᒪᒃᑯᓂᖓ ᐊᒡᓱᕈᕐᓇᖅᑐᓂᒃ ᓵᓐᖓᓂᐊᖅᑕᑦᑎᓐᓂᒃ ᓯᕗᓂᒃᓴᒥ 
ᓴᓇᓇᓱᐊᖅᑎᓪᓗᑕ ᐱᐅᓂᖅᓴᐅᓂᐊᖅᑐᒥᒃ ᓄᓇᕗᒧᑦ ᓄᓇᕗᒥᐅᓄᓪᓗ ᓯᕗᓂᒃᓴᕆᔭᐅᓂᐊᖅᑐᓂᒃ ᓄᓇᕗᑦᑕ 
ᐃᓗᐊᓂ. 
 
ᓇᖕᒥᓂᕐᓕ, ᖁᔭᓐᓇᒦᕈᒪᔭᕋ ᓯᕗᓕᖅᑎ ᐅᑲᓕᖅ ᐅᕙᓐᓂᒃ ᐅᒃᐱᕈᓱᖕᓂᖃᕐᓂᖓᓄᑦ ᐊᒻᒪ ᑐᓂᓯᓚᐅᕐᓂᖓᓄᑦ 
ᐱᕕᒃᓴᒥᒃ ᐅᑯᐊ ᐅᖃᐅᑎᒋᔪᓐᓇᕐᓗᒋᑦ ᑮᓇᐅᔭᖅᑐᕈᑎᒃᓴᓄᑦ ᐊᑐᕈᒫᖅᑐᑦ ᐊᒻᒪ ᐃᑲᔪᖅᑐᐃᑎᓪᓗᒍ 
ᐋᖅᑭᒡᓱᐃᓇᓱᐊᖅᑎᓪᓗᑕ ᓯᕗᓂᒃᓴᑦᑎᓐᓂᒃ ᓄᓇᕗᒥᒃ. 
 
ᕿᒪᐃᕕᒋᔪᒪᕙᑦᓯ ᓂᕆᐅᖕᓂᕐᒥᒃ ᑐᓴᖅᑎᓪᓗᓯ.  ᐅᒃᐱᕈᓱᒃᑐᖓ ᓂᕆᐅᖕᓂᐅᔪᖅ ᓯᕗᓂᒃᓴᕆᖕᒪᒍ ᓄᓇᕗᑦ.  
ᓂᕆᐅᖕᓂᖅ ᐱᕕᒃᓴᐅᔪᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᕈᖅᐸᓪᓕᐊᖁᓪᓗᒋᑦ ᑕᐃᒪᓐᓇ ᐃᖅᑲᓇᐃᔮᒃᓴᓂᒃ 
ᐱᕕᒃᓴᖃᕐᓂᖅᓴᐅᓕᕐᓂᐊᕐᒪᑕ ᓄᓇᕗᒥᐅᑦ ᐊᒻᒪ ᓄᓇᓕᖁᑎᕗᑦ.  ᓂᕆᐅᖕᓂᖅ ᑖᒃᑯᐊ ᑮᓇᐅᔭᐃᑦ 
ᐊᑐᖅᑕᐅᑎᓪᓗᒋᑦ ᐃᓄᖁᑎᑦᑎᓐᓄᑦ ᐊᑭᓕᕐᓯᓂᐊᕐᓂᖓᓂᒃ ᓯᕗᓂᒃᓴᒥ ᑭᖑᕚᓴᖏᓐᓄᑦ ᓄᓇᕗᒥᐅᑦ.  
ᓂᕆᐅᖕᓂᖅ, ᑲᑐᔾᔨᓗᑎᒍ, ᓴᓐᖏᓂᖅᓴᒥᒃ ᓴᓇᔪᓐᓇᕐᓂᐊᕋᑦᑕ ᐊᒻᒪ ᖃᓄᐃᖏᑦᑎᐊᕐᓂᖅᓴᐅᔪᓂᒃ ᓄᓇᓕᖕᓂ 
ᐊᒻᒪ ᐊᓂᒎᑎᓗᒋᑦ ᐱᕐᔪᐊᖑᔪᑦ ᐊᒡᓱᕈᕐᓇᖅᑐᑦ ᓵᓐᖓᔭᕗᑦ ᐅᓪᓗᒥ.  ᐊᒻᒪ ᓂᕆᐅᒃᐳᒍᑦ ᑖᒃᑯᐊ 
ᑮᓇᐅᔭᕆᔭᐅᓂᐊᖅᑐᑦ ᐃᑲᔪᕐᓂᐊᕆᐊᖏᑕ ᐃᒪᓐᓇᐃᖁᖖᒍᐊᖅᐸᒃᑕᑦᑎᓐᓂᑦ ᓇᒻᒪᒃᑐᒃᑯᑦ ᐊᒻᒪ 
ᐊᔪᕐᓴᓐᖏᓕᖁᓪᓗᒍ ᓯᕗᓂᒃᓴᒥ ᓄᓇᕗᖁᑎᕗᑦ ᐊᒻᒪ ᓄᓇᕗᒥᐅᖁᑎᕗᑦ. 
 
ᖁᔭᓐᓇᒦᒃ ᐅᖃᖅᑏ. 
 
  
 
 
 
 
 
 
 


